
26 აპრილს, გაფართოებულ ფორმატში გაიმართა საპარლამენტო უმრავლესობის სხდომა, რომელსაც „ქართული ოცნების“ დამაარსებელი, ბიძინა ივანიშვილიც დაესწრო. სხდომის შემდეგ გამართულ საგანგებო ბრიფინგზე, მმართველი პარტიის თავმჯდომარემ, პრემიერმინისტრმა გიორგი კვირიკაშვილმა განაცხადა, რომ ბიძინა ივანიშვილი დათანხმდა მის შეთავაზებას და „ქართული ოცნების“ თავმჯდომარის პოსტს უახლოეს მომავალში, სწორედ ყოფილი პრემიერმინისტრი დაიკავებს. ბიძინა ივანიშვილს აღნიშნულ თანამდებობაზე მაისში, პარტიის ყრილობაზე ოფიციალურად აირჩევენ. სავარაუდოდ, იმავე დღეს გაირკვევა „ქართული ოცნების“ პოლიტსაბჭოს ახალი შემადგენლობაც. ბიძინა ივანიშვილი დღეს ტელეკამერებთან არ გამოჩენილა და კომენტარი არ გაუკეთებია. მის პოლიტიკაში დაბრუნებას კი დიდი გამოხმაურება მოჰყვა, როგორც „ქართული ოცნების“ წევრების, ისე ოპოზიციისა და ექსპერტების მხრიდან. 21-საათიან „მოამბეში“ ამ თემაზე ევროპარლამენტარების მიერ გაკეთებული კომენტარებიც გავიდა.

გიორგი კვირიკაშვილი: „ჩვენ, როგორც ხელისუფლებაში მყოფი მმართველი ძალა, ვგრძნობთ განსაკუთრებულ პასუხისმგებლობას ქვეყნისა და ხალხის წინაშე და მივიჩნევთ, რომ ჩვენი სახელმწიფოს განვითარებისა და ახალი გამოწვევების ფონზე, დადგა აუცილებლობა, მაქსიმალურად გავაძლიეროთ პარტია „ქართული ოცნება - დემოკრატიული საქართველო“ და სიმტკიცე შევძინოთ ჩვენ გუნდს. ჩვენთვის, ძალიან მნიშვნელოვანია პარტიის შიგნით მიმდინარე დემოკრატიული პროცესები. ამავე დროს, ჩვენ გვაერთიანებს მკვეთრად გამოხატული ღირებულებები და ერთიანი პოლიტიკური ხედვა, როგორც საშინაო, ისე საგარეო მიმართულებით. ამიტომ, მნიშვნელოვანია, რომ ჩვენ, როგორც მმართველმა პოლიტიკურმა ძალამ, შევინარჩუნოთ ერთსულოვნება ფუნდამენტურ სახელმწიფო საკითხებთან დაკავშირებით. მოგეხსენებათ, რომ ბატონმა ბიძინა ივანიშვილმა ჩვენი ქვეყნის უახლოესი ისტორიის ერთ-ერთ ურთულეს დროს ჩამოაყალიბა პარტია „ქართული ოცნება - დემოკრატიული საქართველო“, რომელმაც გარდამტეხი როლი შეასრულა სახელმწიფოს დემოკრატიულ განვითარებაში. ყველასთვის ნათელია, რამდენად დიდია ჩვენი გუნდისთვის მისი დამაარსებლის, ბატონი ბიძინა ივანიშვილის ფაქტორი. მინდა გითხრათ, რომ პირადად ჩემი და მთელი გუნდის სახელით, მე შევთავაზე და ვთხოვე ჩვენი პარტიის დამფუძნებელს, რომ სათავეში ჩაუდგეს პარტიას და მოხარული ვარ, რომ ბატონმა ბიძინა ივანიშვილმა თანხმობა განაცხადა. მას ყველაზე მეტად ძალუძს, გააძლიეროს მთავარი პოლიტკური ბირთვი პარტიის თავმჯდომარის რანგში, შესძინოს მეტი და ახალი დინამიკა შემდგომი განვითარებისთვის, მეტი ეფექტურობისთვის და პროგრესისთვის, როგორც აღმასრულებელ, ასევე საკანონმდებლო ხელისუფლებას და თვითმმართველ ორგანოებს. უახლოეს დღეებში გაიმართება პარტიის პოლიტსაბჭოს სხდომა და შემდეგ უკვე მალე გაიმართება ყრილობა და დარწმუნებულები ვართ, რომ, როგორც პოლიტსაბჭო, ასევე მთელი საქართველოდან წარმოდგენილი დელეგატები, ერთხმად აირჩევენ ბიძინა ივანიშვილს ახალ თავმჯდომარედ და შესაბამისად, არჩეული იქნება პოლიტიკური საბჭოს განახლებული შემადგენლობაც. დარწმუნებული ვარ, ეს გადაწყვეტილება პოზიტიურად აისახება ჩვენი ქვეყნის პოლიტიკურ ცხოვრებაზე. ეს იქნება ახალი იმპულსი ჩვენთვის, პარტია „ქართული ოცნების“ თითოეული წევრისთვის, ჩვენი გუნდისათვის და პირადად ჩემთვის, როგორც ამ ქვეყნის პრემიერმინისტრისთვის“.
ირაკლი კობახიძე: „ჩვენ ვსაუბრობდით ძალიან ხშირად, მათ შორის, პარტიულ კონფერენციებზე იმაზე, რომ საჭიროა შესაბამისი ზომების მიღება, რათა კიდევ უფრო მეტად გაძლიერდეს ჩვენი პოლიტიკური პარტია, „ქართული ოცნება - დემოკრატიული საქართველო“. საჭიროა, ჩვენი პარტია საბოლოოდ ჩამოყალიბდეს, როგორც ევროპული ტიპის პოლიტიკური გაერთიანება. ამას სჭირდება, რა თქმა უნდა, განსაკუთრებული ძალისხმევა, ამას სჭირდება განსაკუთრებული რესურსი, ამას სჭირდება მათ შორის, შესაბამისი დროც და ამისთვის საჭირო დრო ბუნებრივია, სამწუხაროდ, ნაკლებად აქვს პრემიერს და სხვა პოლიტიკური  თანამდებობის პირებს. შესაბამისად, ჰქონდა კონკრეტული მიზეზები ამ გადაწყვეტილებებს, თუმცა, ყველაფერს უნდა შევხედოთ პოზიტიურად და ამ კუთხით, ბუნებრივია, ძალიან მნიშვნელოვანია ის, რომ პარტიას სათავეში ჩაუდგება, როგორც თავმჯდომარე, ბიძინა ივანიშვილი. 
ჟურნალისტი: ბიძინა ივანიშვილი შეიძლება იყოს საპრეზიდენტო  კანდიდატი „ქართული ოცნების“?
ირაკლი კობახიძე: ეს საკითხი დღეს განხილული არ ყოფილა. ამ მცირე პრობლემებს, რომლებიც იყო უმრავლესობაში, ნამდვილად არ უკავშირდება ბატონი ბიძინა ივანიშვილის გადაწყვეტილება. ამ საკითხების მოგვარება შეიძლებოდა ამის გარეშეც. კიდევ ერთხელ გავიმეორებ, რომ ბატონი ბიძინა ივანიშვილის გადაწყვეტილება ეფუძნება მის სურვილს, რომ აქტიურად ჩაერთოს პარტიის განვითარების პროცესში. დღეს საუბარია მხოლოდ და მხოლოდ  იმაზე, რომ ბატონი ბიძინა ივანიშვილი დაუბრუნდება პოლიტიკურ პროცესებს, როგორც პარტიის, „ქართული ოცნება - დემოკრატიული საქართველოს“ თავმჯდომარე... რაც შეეხება სხვა თანამდებობებს, ეს ყველაფერი არის დამოკიდებული შესაბამის ორგანოებზე, შესაბამის პროცედურებზე“.
კახა კალაძე: „ძალიან მიხარია, რომ ბატონი ბიძინა დაბრუნდა, როგორც პარტიის თავმჯდომარე. მისივე დაფუძნებული პარტიაა და დაბრუნების გადაწყვეტილება განპირობებული იყო იმიტომ, რომ ჩვენ გვინდა, რომ პარტიის როლი კიდევ უფრო გავაძლიეროთ ქვეყნის განვითარებაში.
ჟურნალისტი: ბიძინა ივანიშვილის გარეშე ვერ შეძელით ეს? 
კახა კალაძე: მიზნებს რაც შეეხება, ჩვენ თუ გავიხსენებთ ყველა არჩევნებს, რომლებიც 2012 წლიდან დღემდე იქნა ჩატარებული, მე მგონი, შედეგები ყველაფერზე საუბრობს. რაც შეეხება პარტიის განვითარებას, მგონი ცუდი არაფერი არ არის იმაში, რომ ჩვენ გვინდა უფრო მეტი გავაკეთოთ იმისთვის, რომ ზოგადად პარტიის როლი ქვეყნის განვითარებაში იყოს უმნიშვნელოვანესი და გადავიყვანოთ ახალ საფეხურზე. 
ჟურნალისტი: ხომ არ შეიძლება, რომ ბიძინა ივანიშვილი ამ თანამდებობის შემდეგ, სხვა პოზიციაზეც ვიხილოთ? ის იქნება მხოლოდ პარტიის თავმჯდომარე?
კახა კალაძე: არა, ის იქნება მხოლოდ პარტიის თავმჯდომარე. გუშინ და გუშინწინ არ დაწყებულა ამაზე საუბარი. პრემიერს არაერთხელ ჰქონდა  შეთავაზება და საუბარი მის პარტიაში დაბრუნებასთან დაკავშირებით და მგონი, ძალიან კარგია ეს გადაწყვეტილება.
ჟურნალისტი: კვირიკაშვილი შეიცვლება?
კახა კალაძე: არ შეიცვლება გიორგი კვირიკაშვილი. ის არის  პრემიერმინისტრი და ის გააგრძელებს თავის საქმიანობას“.
არჩილ  თალაკვაძე: „ეს იყო ბატონი გიორგი კვირიკაშვილის  ინიციატივა ჯერ კიდევ დიდი ხნის წინ. მან, რამდენიმე კონსულტაცია გამართა ბიძინა ივანიშვილთან ამასთან დაკავშირებით. როგორც იცით, ჩვენ, საპარლამენტო უმრავლესობიდან პარტიის ლიდერები მხარს ვუჭერთ ამ  გადაწყვეტილებას და შესაბამისად, მან მიიღო ეს გადაწყვეტილება.  მე დარწმუნებული ვარ, რომ მისი ხელმძღვანელობით პარტია გახდება კიდევ უფრო ეფექტური... ბატონი ბიძინა ივანიშვილი იქნება ყრილობაზე წარდგენილი, როგორც პარტიის თავმჯდომარე და ეს არის ჩვენი, „ქართული ოცნების“ პარტიის საკითხი, ანუ ეს ცვლილებები, განახლება უკავშირდება მხოლოდ ამას. ხელისუფლებაში, მთავრობაში ან პარლამენტში რაიმე სხვა ცვლილებები არ მოხდება. პრემიერმინისტრი, რა თქმა უნდა, გააგრძელებს წარმატებით იმ საქმე, რომელიც მას დაწყებული აქვს და პარლამენტი, ბატონი ირაკლი კობახიძის თავმჯდომარეობით და ხელმძღვანელობით, ასევე სრულად დაუჭერს მხარს იმ რეფორმებს და იმ დაპირებების შესრულებას, რომელიც ჩვენ გვაქვს მიცემული საზოგადოებისთვის“.
მამუკა მდინარაძე: „ძალიან დიდი ხანია, რაც ამაზე მიდის საუბარი, ეს არ არის ახალი ამბავი პარტიის შიგნით. ბატონი ბიძინა დათანხმდა ამ წინადადებას და აქედან გამომდინარე ნიშანდობლივია, რომ ყრილობის წინ გახდა ცნობილი საზოგადოებისთვის. აქ არ არის გადარჩენაზე საუბარი, აქ არის საუბარი ახალ პოზიტიურ იმპულსზე, რომელიც გააძლიერებს მმართველ პარტიას ბატონი ბიძინას ჩართულობით და ხელმძღვანელობით. საუბარია აქ პარტიის ხელმძღვანელობაზე და ბატონი ბიძინას დაბრუნებაზე პარტიის ხელმძღვანელად და ეს ცვლილებები არ შეეხება აღმასრულებელ ხელისუფლებას. 
ჟურნალისტი: პრეზიდენტობის კანდიდატი არ იქნება ბიძინა  ივანიშვილი?
მამუკა მდინარაძე: არანაირი ცვლილება არ არის პარტიის ხელმძღვანელის დაბრუნებასთან დაკავშირებით. აღმასრულებელ, საკანონმდებლო და ა.შ., სხვა შტოებს, ეს ცვლილებები არ შეეხება“.
ზვიად  კვაჭანტირაძე: „მე ვფიქრობ, დღევანდელი გადაწყვეტილებით, ჩვენ საქართველოს უდიდეს ნაწილს ძალიან სასიხარულო ამბავი ვუთხარით. ფორმალობები, რა თქმა უნდა, ყველაფერი იქნება დაცული, იქნება პოლიტსაბჭოს სხდომა, სადაც იქნება განხილული საკითხი. რა თქმა უნდა, ალბათ ყველა ხვდებით, რომ ერთსულოვნად იქნება გადაწყვეტილება მიღებული, ამ საკითხში ერთსულოვნება არის აბსოლუტურად ძალიან მტკიცე... ცვლილებები იქნება პოლიტსაბჭოში, დანარჩენს შემდეგ გადაწყვეტს პარტიის ახალი ხელმძღვანელობა ანუ ბატონი ბიძინა ივანიშვილი, რომელიც სავარაუდოდ, აუცილებლად იქნება არჩეული პარტიის თავმჯდომარედ. როდესაც ბიძინა ივანიშვილი მიდიოდა პარტიის თავმჯდომარის პოსტიდან, ეს არ იყო ნამდვილად პარტიის სურვილი და პირველივე დღიდან თავად გიორგი კვირიკაშვილი სთავაზობდა ბატონ ბიძინას, რომ იგი დაბრუნებულიყო პარტიის თავმჯდომარედ და მან ეს გადაწყვეტილება მიიღო, რომ დათანხმდა ჩვენს წინადადებას. გარწმუნებთ, რომ მომავალ საპარლამენტო არჩევნებამდე არანაირი სერიოზული ცვლილება მთავრობაში არ იგეგმება“.
დავით ჭიჭინაძე: „კრიზისს ვერ დავარქმევდი, მაგრამ იმ მდგომარეობას, რომელიც ბოლო პერიოდში განვითარდა „ქართულ ოცნებაში“, მე ვფიქრობ, უშველის, რადგან ბიძინა ივანიშვილს გააჩნია დიდი ავტორიტეტი და ის, რაც იყო, რომ ძველი ყველაზე მთავარი სახე დაბრუნდა „ქართულ ოცნებაში“ პირველად სახედ, ეს არის მისასალმებელი. ვინც მთავარი შემოქმედია გამარჯვების და ის როდესაც არ მონაწილეობს, მაინც ძნელია და მე ვფიქრობ, ეს ფაქტორი აკლდა „ქართულ ოცნებას“. როდესაც ადამიანი ვიღაცას სთხოვს დაბრუნებას და დახმარებას ე.ი. მას უიმისოდ აღარ შეუძლია საქმის კეთება. „ქართულმა ოცნებამ“ დაიბრუნა თავის ბუნებრივი სახე, ეს უფრო მეტ პასუხისმგებლობასაც დააკისრებს იმ გადაწყვეტილებებზე, რასაც ერთობლივად ავიღებთ. ბიძინა ივანიშვილის ხელმძღვანელობით როცა იღებ, მეტი „რიჩაგიც“ გიჩნდება და მეტი პასუხისმგებლობაც ამ ქვეყანაში.
ჟურნალისტი: ე.წ. ძველების გუნდს ეს კითხვის ნიშნები მოეხსნება?
დავით ჭიჭინაძე: რა თქმა უნდა, პარტიის თავმჯდომარედ თუ ბიძინა ივანიშვილი იქნება, კითხვები მოხსნილი იქნება. პარტიის თავმჯდომარის განცხადებების რევიზია ხდებოდა, მეტი არაფერი და დღეს ივანიშვილი რომ იქნება პარტიის თავმჯდომარე, ვისაც სურვილი ექნება მისი განცხადებების რევიზიის გაკეთების, ღმერთმა ხელი მოუმართოს. დარწმუნებული ვარ, რომ როდესაც ის იქნება თავმჯდომარე, მისი განცხადების რევიზირებას ვეღარავინ ვეღარ შეძლებს და ვისაც არ მოეწონება მისი პოზიცია, მისთვის კარი ღია იქნება, რომ დატოვოს „ქართული ოცნება“ და გააგრძელოს დამოუკიდებელი პოლიტიკური ცხოვრება“.
შოთა შალელაშვილი: „ბატონი ბიძინა დააბრუნა საქართველოს და ქართველი ხალხისადმი მიცემულმა დაპირებამ, რომ თუ ის დასჭირდებოდა ჩვენს ხალხს, დაბრუნდებოდა და დაბრუნდა, შეასრულა პირობა. გვახსოვს ჩვენ მისი დანაპირები, რომ მე არსად არ წავსულვარ, მე აქ ვარ და თუ მე დავჭირდები ჩემს ხალხს, დავბრუნდები და გადაწყვეტა და ვფიქრობ, რომ სწორი და ბრძნული გადაწყვეტილება მიიღო ბატონმა ბიძინამ. აქტიურ პროცესებში და არა ყრილობიდან ყრილობამდე, არა პარტიაში მხოლოდ პარტიული საქმით შემოიფარგლება, მე უფრო აქტიურად მინდოდა, მაგრამ ეს მისი გადაწყვეტილებაა. ვფიქრობ, უფრო აქტიური არ დაგვჭირდება, დაალაგებს, გაასწორებს ხაზებს“.
ნუკრი ქანთარია:  „რომ შეძლებოდათ ახლა, მაშინ ბიძინა ივანიშვილს არ ჰქონდა ოცნება, ნამდვილად გეტყვით, რომ ის დაბრუნებულიყო პოლიტიკაში, ხომ? ბუნებრივია, რადგან მან ჩათვალა, ე.ი. აქ ვერ მოხდა სწორედ ისე საქმე, იმ მიმართულებით, იმ ტემპით, რაც ჩვენ ყველას გვინდოდა ერთად და ეს ჩვენს შორის წარმოშობილი აბსოლუტურად რადიკალური, ფაქტობრივად განსხვავებული აზრები, ვფიქრობ, გახდა ერთ-ერთი საფუძველი იმისა, რომ ეს არ გაღრმავებულიყო და სწორედ საჭირო გახდა მისი აი, ასეთ როლში ისევ მოვლინება. საჭირო იქნება პოლიტსაბჭოს განახლებული შემადგენლობა, მაგრამ ეს არ იქნება ვიწრო წრის, ერთი აზრის ხალხი. ჩვენ, იმედი მაქვს, რომ უკვე დავრჩებით პოლიტსაბჭოში. ასეთი განზრახვა ადრე, რა თქმა უნდა, არ იქნებოდა“.
გედევან ფოფხაძე: „ეს სწორედ ის გადაწყვეტილებაა და ის ნაბიჯია, რომელიც გააერთიანებს ჩვენს პოლიტიკურ გუნდს და მისცემს საშუალებას, რომ იმ გამოწვევებს, რაც არის ჩვენ წინაშე, ღირსეულად გავცეთ პასუხი. ნამდვილად მიმაჩნდა და აქამდეც ვამბობდი, რომ ბიძინა ივანიშვილის დაბრუნება პოლიტიკურ სივრცეში, გვაძლევს იმ დამატებით რესურსს, რაც მას, როგორც პოლიტიკოსს, იმ ავტორიტეტის სახით რაც მას გააჩნია, შეუძლია ქართულ პოლიტიკას შესძინოს, ამიტომ, მე მგონია, რომ ეს არის ის სწორი გადაწყვეტილება, რომელიც უნდა გაკეთებულიყო. რაზეც ჩვენ ერთმანეთს შეიძლება არ გავუწიოთ ანგარიში, ბიძინა ივანიშვილის ფაქტორით შესაძლოა ბევრი რაღაცა გაკეთდეს“.
გუგული მაღრაძე: „ახლა ახალი გამოწვევებია პარტიის წინაშე და ბატონი ბიძინას ავტორიტეტი, ბატონი ბიძინას გამოცდილება, ჭკუა და გონება, ეს იქნება ძალიან წარმატებული პარტიისთვის და რაც მთავარია, დამთავრდება იმაზე ლაპარაკი, რომ არაფორმალურია, ადამიანს ექნება ოფიციალური პოზიცია“.
დიმიტრი ცქიტიშვილი: „პარტიაში მისი დაბრუნება უფრო ეფექტურს გახდის პირველ რიგში პარტიის საქმიანობას, უფრო კონსოლიდირებული და კოორდინირებული იქნება აღმასრულებელსა და საკანონმდებლო ორგანოებს შორის ურთიერთობები, რაც საფუძველია იმის, რომ ყველა ცვლილება, ყველა ის რეფორმა, რომელსაც ჩვენ ვახორციელებთ, უფრო ეფექტური და უფრო თანმიმდევრული იყოს“.
ეკა ბესელია: „მას აქვს განსაკუთრებული უნარი, რომ ნებისმიერ პოლიტიკურ პროცესში მოახდინოს მნიშვნელოვანი დადებითი გავლენა, ამიტომ, მისი ჩართვა პარტიული სტრუქტურის გაძლიერების კუთხით, მე მიმაჩნია, რომ იყო ძალიან მნიშვნელოვანი და საჭირო გადაწყვეტილება. ეს არ არის კრიზისის გამო, ეს არის სწორედ იმის გამო, რომ პოლიტიკური გუნდი, რომელიც უკვე მეორე ვადით არის ხელისუფლებაში, საჭიროებს სიახლეებს, ახალ ენერგიას, მეტ კონსოლიდირებას“.
ირაკლი სესიაშვილი: „არანაირი უბედურება არ დგება, პირიქით, ეს არის ის პოზიტიური მოლოდინი, რაც ბატონი ბიძინას დაბრუნებას უნდა მოჰყვეს. პრემიერი ვერ იცლიდა საკმარისად პარტიის მშენებლობისა და განვითარებისთვის, ამიტომ ადამიანი, რომელმაც დააფუძნა პარტია და რომელმაც ძალიან კარგად იცის, როგორი გულისცემა აქვს ამ პარტიას, ყველაზე კარგად ის გაუძღვებოდა. ეს პირველ რიგში უკავშირდება ქვეყნის სწრაფ განვითარებას და ჩვენი პარტიის ამ შემთხვევაში, როგორც მმართველი პოლიტიკური გუნდის გაძლიერებას, რაც თავისთავად ცხადია, აისახება ქვეყნის საქმიანობაზე“.
სოფიო ქაცარავა: „კიდევ უფრო პოზიტიურ იმპულს მისცემს ბატონი ბიძინას დაბრუნება“.
ბექა ნაცვლიშვილი: „ახლა ჩვენ შევდივართ აქტიურ ფაზაში, საპრეზიდნეტო არჩევნების. მე არ მგონია, რომ თვითონ იყოს ბიძინა ივანიშვილი კანდიდატი, უბრალოდ, „ქართული ოცნება“ წარსდგება, როგორც უფრო ძლიერი გუნდი“.
თეა წულუკიანი: „ქართული ოცნება“, პოლიტიკური პარტია, ის დგას თავისი განვითარების გადამწყვეტ ეტაპზე დღეს. შესაბამისად, ძალიან მნიშვნელოვანია, რომ პარტიის განმტკიცებას, გაძლიერებას და იმ ღირებულებების გარშემო ყველას გაერთიანებას, რომელი ღირებულებებიც ჩვენ 2011 წლიდან გვაერთიანებს, რა თქმა უნდა, ყველაზე კარგად შეძლებს ბიძინა ივანიშვილი, რომელიც უხელმძღვანელებს პარტიას თავმჯდომარის რანგში და რა თქმა უნდა, ამ გადაწყვეტილებას მივესალმები. ბიძინა ივანიშვილს ამ გადაწყვეტილების მიღების ინიციატივით, როგორც დღეს თავადაც განმარტა საქართველოს პრემიერმინისტრმა, თავად პრემიერმინისტრმა მიმართა და დღეს ჩვენ მოვისმინეთ, რომ ამ შეთავაზებას ბატონი ბიძინა დათანხმდა“.
სოზარ სუბარი: „ბიძინა ივანიშვილის დაბრუნება მე ძალიან გამეხარდა პირადად და თავის დროზე, როდესაც წავიდა, მაშინაც არ ვიყავი ამ ფაქტით ბედნიერი. რაც შეეხება სხვა ცვლილებებს, ცხადია არაფერი სხვა ცვლილება არ იგეგმება, თუმცა ბიძინა ივანიშვილის დაბრუნება პოლიტიკაში და დაბრუნება პარტიის თავმჯდომარედ, ბუნებრივია, რომ ძალიან სერიოზულად შეუწყობს კონსოლიდაციის და პარტიის განახლების პროცესს ხელს. მისი ავტორიტეტი, როგორც პარტიაში, ისე ქვეყანაში ზოგადად არის ძალიან მაღალი. შეუძლებელია, რაღაცა დიდ ორგანიზმში, იქნება ეს პარლამენტში თუ პარტიაში, რამდენიმე ადამიანს არ ქონდეს განსხვავებული აზრი, მე ამას აღვიქვამ ყოველთვის ნორმალურ პროცესად, მაგრამ ივანიშვილის დაბრუნებას მე ვუყურებ, როგორც დიდ და უფრო სერიოზულ პროცესს, ეს არის პარტიაში ახალი იდეების გენერირება“.

გიგა ბოკერია: „ქართული ოცნების“ რეალური მმართველის ჩრდილიდან გამოსვლა, მისი იძულება, რომ გამოსულიყო ჩრდილიდან, უბრალოდ ადასტურებს იმას, რაც მთელმა ქვეყანამ იცის, რომ ღრმა კრიზისია „ქართულ ოცნებაში“, ღრმა კრიზისია მთელ ქვეყანაში. ეს ამბავი ქვეყანას ვერ უშველის, ქვეყანას უშველის მხოლოდ ერთი რამ, ივანიშვილით დაწყებული, კვირიკაშვილით დასრულებული, მთელი ამ გუნდით დასრულებული, ამათი ჩამოცილება ხელისუფლებიდან არჩევნების გზით, მშვიდობიანად და მერე მუშაობა ქვეყნის წინსვლაზე, მეტი არაფერი არ უშველის ჩვენს ქვეყანას, რომელიც ჩიხში შეიყვანა ივანიშვილმა“. 
ნიკა მელია: „ასეთი ცინიზმი ადამიანის მხრიდან, რომ გამოვიდეს და თქვას, მე ვბრუნდები იქ, საიდანაც არასდროს არ წასულა, ნაკლებად მოიძებნება მსოფლიო პოლიტიკის ისტორიაში. ქვეყანა ამ მდგომარეობაში კვირიკაშვილმა ჩააგდო, თუ ღარიბაშვილმა. ივანიშვილს ყველაზე მეტად რაც არ უნდოდა იყო ის, რაც დღეს მან თქვა. ესეც ცალკე ტრაგედიაა, როდესაც ადამიანს მიაჩნია უბედურებად და მეორედ მოსვლა, როდესაც პარტიაში აქვს პრობლემა, იმიტომ, რომ ის, რომ ქვეყანაში მთელი ექვსი წლის განმავლობაში მართლაც მეორედ მოსვლაა და ტრაგედია ტრიალებს, მას არარად არ მიაჩნია, მაგრამ, სანამ მუშტი-კრივი არ გამართეს ერთმანეთს შორის „ქართულ ოცნებაში“ და სანამ უბრალოდ არ აგინებენ ღია საპარლამენტო სხდომის მიმდინარეობისას, ეს ადამიანი თვლიდა, რომ არაფორმალური მმართველის ამპლუა ჩემთვის კომფორტულია, რომ თან ვმართავ და თან ხეებს გადავრგავ. აღარ იყიდება, აღარ დარჩა მგონი, საზოგადოებაში არავინ, ვინც ამას დაიჯერებს, რომ ბატონი ივანიშვილი საიდანღაც ახლა დაბრუნდა... დღეს უბრალოდ თქვეს რაღაც ძალიან შელამაზებული ტყუილი, თითქოს ეს ადამიანი ბრუნდება იქ, საიდანაც არც არასოდეს წასულა. ბოლო ჯოკერი „ქართულმა ოცნებამ“ ჩემი აზრით, ძალიან ადრე, ვიდრე გეგმავდა, გამოიყენეს“.
სალომე სამადაშვილი: „მოიხმეს უზენაესი ავტორიტეტი ბიძინა ივანიშვილის სახით, იმიტომ, რომ ვერავინ სხვა, როგორც ჩანს, ვერ ალაგებს სიტუაციას უკვე პარტიის შიგნით, თუმცა, თავისთავად ის, რომ ბიძინა ივანიშვილი არჩეული უნდა იყოს „ქართული ოცნების“ პარტიის თავმჯდომარედ, მე ვფიქრობ, რომ არ არის ცუდი, იმიტომ რომ ის არაფორმალურად მართავს ქვეყანას უკვე დიდი ხანია და სწორი იქნება, რომ ფორმალიზაცია მოხდეს მისი როლის, ის იყოს თავმჯდომარე იმ პარტიის, რომელიც მისი სახელით მართავს ქვეყანას. ქართველმა ამომრჩეველმა იცოდეს, ვის მოთხოვოს პასუხი იმ ვითარებაზე, რაც ქვეყანაშია შექმნილი“.
ირმა ინაშვილი: „რატომ არის ეს კარგი - პირველი, დამთავრდება ლაპარაკი არაფორმალურ მმართველობაზე, რაც ძალიან გვაზიანებდა ჩვენ დასავლეთის თვალში. მეორე - ყველას ეცოდინება თავისი ადგილი, „ქართულ ოცნებასთან“ მიკერებულ, პორტირებულებს პირველ რიგში, რომლებიც სარგებლობდნენ მთელი ამ ხნის განმავლობაში ბიძინა ივანიშვილის სახელითაც და „ქართული ოცნების“ სახელითაც და რაც ყველაზე მნიშვნელოვანია ჩემთვის, უნდა დამთავრდეს პოლიტიკური კრიზისი“.
სალომე ზურაბიშვილი: „მე ერთადერთი შემიძლია ვუსურვო, რომ ეს იყოს პარტიისთვის სწორი და დადებითი ნაბიჯი და მე მგონია, ერთი მხრივ, ეს იქნება მაინც, რომ აღარ დააბრალებენ ალბათ ბიძინა ივანიშვილს არაფორმალურ ხელმძღვანელობას და მმართველობას ქვეყნის“.
ნინო ბურჯანაძე: „ბიძინა ივანიშვილი არც არასოდეს არ წასულა პოლიტიკიდან, ის აკონტროლებდა ყველას და ყველაფერს, ის მართავდა ქვეყანას, მას უბრალოდ პასუხისმგებლობა არ ჰქონდა ამაზე აღებული. 2015 წელს თქვა, რომ მეორედ მოსვლა უნდა მოხდეს საქართველოში, რომ ის მოვიდეს პოლიტიკაში და მოვა პოლიტიკაში მხოლოდ იმ შემთხვევაში, თუ ქვეყანაში იქნება ძალიან ცუდი ვითარება, თუ ხელისუფლება, როგორც თვითონ ამბობს, ციტირებას მოვახდენ, გავა თამაშიდან, როგორც ეს მოხდა „ნაციონალური მოძრაობის“ შემთხვევაში. ე.ი. ბიძინა ივანიშვილი ხედავს, რომ ვითარება ქვეყანაში არის ძალიან ცუდი, ოღონდ ეს არის მისი პასუხისმგებლობის საკითხი. თუ ის რამენაირად შეძლებს ამ ვითარების გაუმჯობესებას, რაშიც მე ძალიან ეჭვი მეპარება, ჩვენ ამას მხოლოდ მივესალმებით“.
შალვა ნათელაშვილი: „საბანკო ოლიგარქიულმა რეჟიმმა გახსნა თავის უკანასკნელი სამაშველო რგოლი, მთავარი მტაცებელი გამოდის სააშკარაოზე. მე ვიწვევ ბიძინა ივანიშვილს პირდაპირ ტელედებატებში, რათა მან გასცეს პასუხი კითხვაზე - რატომ გადააქცია საქართველო თავის ბიზნეს კორპორაციად? ძალიან კარგია, რომ ბუჩქებიდან აფთარი გამოძვრა. ახლა უკვე ჩვენი, ხალხის ვაჟკაცობაზეა დამოკიდებული, რამდენად დროზე იქნება ის გადაცემული ეროვნულ, პოლიტიკურ და სამართლებრივ მართლმსაჯულებას“.
დავით უსუფაშვილი: „ბიძინა ივანიშვილმა, როგორ ჩანს გაისიგრძეგანა ის რეალობა, რომ „ქართული ოცნება“ პოლიტიკური კრახის პირასაა და გადაწყვიტა გადაედგა ის ბოლო ნაბიჯი, რაც შეიძლება მას გადაედგა, რასაც თავის დროზე მეორედ მოსვლას უწოდებდა თავად. ბიძინა ივანიშვილის დაბრუნება ნიშნავს იმას, რომ ვინც დღემდე უძღვებოდა ქვეყანას, მთავრობას, პარლამენტს, სხვა სახელმწიფო პოლიტიკურ თანამდებობებს, მათ ვერ შეძლეს საქმის კეთება. ეს არის უნიკალური შემთხვევა მსოფლიო პოლიტიკის ისტორიაში, როდესაც საკონსტიტუციო უმრავლესობით გამარჯვებული პოლიტიკური ძალა, ერთ წელიწადში ამ ზომამდე მიდის, რომ სთხოვს თავის დამფუძნებელს - მოდი გვიშველე, თორემ ჩამოგვექცა თავზე ყველაფერიო“.
დავით ბერძენიშვილი: „70-იანი წლების ბოლოს ბრეჟნევია და ჯერ მთლად 80-იანი წლების დასაწყისის არ არის, მაგრამ მიექანება იქეთ. ბიძინა ივანიშვილმა იწინასწარმეტყველა 2015 წელს, მან საჯაროდ განაცხადა, რომ ჩემი პოლიტიკაში დაბრუნება არ ივარგებს, რაღაც უბედურება უნდა მოხდეს, ეს რომ ვქნაო, მეორედ მოსვლას შევადარებდი ჩემს პოლიტიკაში დაბრუნებასო... საერთოდ ძალიან ეჭვიანი კაცია... ეს არის გაჭირვების დადასტურება, ის ძალიან დიდხანს ეწინააღმდეგებოდა ხელისუფლებაში ოფიციალურად დაბრუნებას, მას ერჩია ყოფილიყო უპასუხისმგებლო პერსონალური მმართველი, ახლა მოუწევს პასუხისმგებლობა. შეიძლება სერჟ სარქისიანის გადადგომამაც დააჩქარა მისი ეს გადაწყვეტილება, რომ ხელისუფლებაში იყოს ოფიციალურად და ე მანდ ვინმეს არ გაუჩნდეს სურვილი მის წინააღმდეგ გაერთიანების“.
თამარ კეკენაძე: „არ გვაქვს იმის მოლოდინი, რომ ბიძინა ივანიშვილის დაბრუნებით, რაიმე პოზიტიურად შეიცვლება ქვეყანაში და ჩვენ დავინახავთ ინსტიტუციების განვითარებას. ჩვენ ახლა უკვე გვაქვს რეალობა, როდესაც პარტიის თავმჯდომარეს ექნება უფრო მეტი უფლებამოსილება, ვიდრე პრემიერმინისტრს, უფრო მეტი უფლებამოსილება, ვიდრე პარლამენტის თავმჯდომარეს და ნებისმიერ ინსტიტუციას. რა თქმა უნდა, სამართლებრივი სახელმწიფო ასე არ ვითარდება, ეს არის მისი მხრიდან იმის მცდელობა, რომ გარკვეულწილად უფრო გაიმყაროს პოზიციები ქვეყანაში“.

ზურაბ ბიგვავა: „ივანიშვილის ფაქტორი 2012 წლამდეც და მას შემდეგ განუზომლად გაიზარდა ეს ფაქტორი და ძალაინ მნიშვნელოვანია ზოგადად პოლიტიკურ ცხოვრებაში და ის, რომ თავის გუნდში დაბრუნდება, ამ შემთხვევაში არის მმართველი პარტია, რა თქმა უნდა, არის ძალიან მნიშვნელოვანი და დიდ ზეგავლენას მოახდენს ამ გუნდის შიდა სტრუქტურის დალაგებაში, ბევრ სიახლეს წარმოგვიდგენს“.
მამუკა არეშიძე: „2016 წლის არჩევნებში ბიძინა ივანიშვილი აქტიურად არ ჩარეულა, აი, ამან ეს შედეგები მოიტანა. საერთოდ, მე ვთვლი, რომ პარტიის დამფუძნებელი ვიდრე პარტია არ ჩამოყალიბდება ერთიან სისტემად, მანამდე უნდა იყოს მისი ხელმძღვანელი... ძალიან ბევრი მიმართულებით პარტიის ხელმძღვანელებმა თუ რიგითმა წევრებმა იმედები ვერ გაამართლეს. გარკვეული სტრუქტურა ვერ შექმნეს, რომელიც იმუშავებდა. დაპირისპირებები წარმოიშვა ურმავლესობაში. რომ გითხრათ, რომ მთლად ქაოსი იყო, ასე არა, მაგრამ ამის პირიც ჩანდა, რომ შეიძლებოდა აქამდე მისულიყო საქმე, იმიტომ, რომ დაპირისპირების ხარისხი საკმაოდ მაღალი იყო და გუნდში ისეთი განწყობები გაჩნდა, რომ ზოგ შემთხვევაში პასუხისმგებლობის აღება არ უნდოდა თავის თავზე არავის, აქედან გამომდინარე საქმე გაჩერდა“.
გია ნოდია: „ჩემი აზრით, ბიძინა ივანიშვილის პრეზიდენტობა არალოგიკური იქნებოდა, იმიტომ რომ თვითონ „ქართულმა ოცნებამ“ მოახდინა ფუნდამენტური შეკვეცა თუ არა, კასტრაცია პრეზიდენტის ფუნქციებისა და ეს, ცხადია, ბიძინა ივანიშვილის სურვილის საწინააღმდეგოდ არ მოხდებოდა და ამის შემდეგ, რომ ბიძინა ივანიშვილმა თვითონ დაიკავოს პრეზიდენტის სავარძელი, ეს იქნება ძალიან უცნაური, იმიტომ რომ ეს მისთვის იქნება დაქვეითება, პრაქტიკულად მისი დაკნინება იქნება“.
ვაჟა ბერიძე: „ბიძინა ივანიშვილმა გადადგა სარისკო და გაბედული ნაბიჯი იმდენად, რამდენადაც ეს ნაბიჯი მისთვის იოლი არ იყო. მან მოახდინა თავისი რეალური მდგომარეობის ფორმალიზება, გამომდინარე იქიდან, რომ ჩვენ არაერთგზის მივუთითებდით არაფორმალური მმართველობის მიუღებლობაზე, ამის თაობაზე აღნიშნავდნენ თავიანთ დასკვნებში ავტორიტეტული დასავლური, საერთაშორისო ორგანიზაციები. ბიძინა ივანიშვილმა ამ შემთხვევაში ადეკვატური რეაგირება მოახდინა ამ პოზიციებზე და გადადგა ეს არცთუ მისთვის იოლი ნაბიჯი. ამიერიდან ის იქნება პასუხისმგებელი მთავრობის მუშაობაზე, პარლამენტის საქმიანობაზე, სასამართლოს დამოუკიდებლობის ხარისხზე და ყველაფერზე, რაც ქვეყანაში ხდება“.
ლევან ალაფიშვილი: „ამ მოცემულობაში, როცა მმართველი პოლიტიკური ძალა ვერ არის ძლიერი, დისკრედიტირებულია ინსტიტუციურადაც და მისი პირველი პირი, მხედველობაში მყავს პრემიერმინისტრი გიორგი კვირიკაშვილი თავისი ორი უმძიმესი შეცდომით, მხედველობაში მაქვს საჯარო გინება და რუსეთისადმი გაკეთებული განცხადება, საკმაოდ უარყოფითად წარმოჩინდება და ვერ იქნება წარმატების განმაპირობებელი, ამის გათვალისწინებით არ ვფიქრობ, რომ ბიძინა ივანიშვილისთვის მისაღები იყოს ამ ტიპის მთავრობით ახალი რეფორმების დაწყება, შესაბამისად, ეს, მე ვფიქრობ, ხდის სავარაუდოს იმას, რომ უახლოეს პერიოდში შესაძლოა ვიხილოთ სამთავრობო ცვლილება, პრემიერის ცვლილების ჩათვლით“.
გიორგი კანაშვილი: „ვერ მოხდა „ქართული ოცნების“ პარტიის კონსოლიდირება და მეტიც, ის პრობლემები, რომლებიც იყო, საჯარო გახდა. შესაბამისად, მე ვფიქრობ, რომ ბატონი ივანიშვილი, სავარაუდოდ, უკმაყოფილო უნდა იყოს „ქართული ოცნების“ მოქმედებით მთლიანობაში და არა მხოლოდ. არ არის აუცილებელი ამ ცვლილების, მისი მოქმედების გააზრება მხოლოდ საპრეზიდენტო არჩევნების კონტექსტში“.
რამაზ საყვარელიძე: „შიგნით მიმდინარე მოვლენებმა მე მგონი ცხადი გახადა მისთვის ის, რომ მარტო მისი მითითება არ კმარა ან  გაუწევენ ანგარიშს ან არა. ახლა მას ფორმალურად ექნება ბევრი რამის უფლება, რაც არაფორმალურად კულუარებიდან არ ჰქონდა... ბიძინა ივანიშვილს ნათქვამი აქვს, რომ თუ რაიმე ძალიან არ გაუჭირდება ჩემს პარტიას, ისე მე ჩემთვის ვიქნები და პარტია - თავისთვისო. ეტყობა დაასკვნა, რომ გაუჭირდა და ეს გასაჭირი, მე მგონი, ძირითადად ბოლო ხანებში მიმდინარე პროცესებთან არის დაკავშირებული და ვვარაუდობ, რომ კიდევ რაღაცებთან, რაც მომავალში შეიძლება მოხდეს. ვინ იქნება დასახელებული პრეზიდენტობის კანდიდატად, ენდომება მას თუ არა პრეზიდენტობის კანდიდატობა და ა.შ.“.
ბაკურ კვაშილავა: „ეს მოვლენა, რა თქმა უნდა, უნდა შეფადეს, როგორც დადებითი მოვლენა, იმიტომ, რომ ბიძინა ივანიშვილს, როგორც თვითონ „ქართული ოცნებაც“ აღნიშნავდა, ძალიან დიდი გავლენა ჰქონდა ქართულ პოლიტიკაზე ისე, რომ არ ეჭირა არცერთი საზოგადოებრივი პოსტი. აქედან გამომდინარე, ქართული დემოკრატიის განვითარებისთვის მნიშვნელოვანია, რომ ასეთი გავლენის მქონე ფიგურა იყოს აქტიურად ჩართული საზოგადოებრივ ცხოვრებაში ფორმალურადაც“.

[bookmark: _Toc512573751]დ) ევროპარლამენტარების შეფასებები
ანდრეს მამიკინსი: „ახლა მისი დაბრუნება მხოლოდ ფორმალობაა. ბიძინა ივანიშვილი საკმაოდ გავლენიან პოლიტიკოსად რჩება ქართულ პოლიტიკურ სცენაზე. ვამზადებ ახალ ანგარიშს ასოცირების დღის წესრიგის იმპლემენტაციის შესახებ. მე მაქვს კითხვები და მინდა, ეს კითხვები ბიძინა ივანიშვილს დავუსვა, მისი პასუხები მოვისმინო დემოკრატიაზე, საქართველოს მომავალზე“.
ანა გომეში: „მე პოზიტიურად ვაფასებ ბიძინა ივანიშვილის დაბრუნებას. ძალიან კარგია და მისასალმებელია, რომ ის აიღებს პასუხისმგებლობას. ბიძინა ივანიშვილი პარტიის მმართველი იყო და დარჩა ამ პოზიციაზე. ეს ყველამ კარგად იცის საქართველოშიც და მის გარეთაც“.
ჰეიდი ჰაუტალა: „ზოგჯერ უკეთესია, რომ გავლენიან პირებს ოფიციალური პოზიციები ჰქონდეთ, ამ შემთხვევაში, ისინი მიმდინარე პროცესებზე პასუხისმგებელი ხდებიან. გავლენიანი პირი ჩრდილიდან გამოსვლისას საჯარო პირი ხდება და იღებს პასუხიმგებლობას პარტიის, ორგანიზაციის, ქვეყნის და მოსახლეობის წინაშე“.
საჯად კარიმი: „ჩვენ გვინდა, საქართველოში შემოდგომაზე ვიხილოთ ღია, გამჭვირვალე, თავისუფალი და სამართლიანი არჩევნები. წინასაარჩევნო პროცესი კონკურენტუნარიან გარემოში უნდა წარიმართოს. მე იმედი მაქვს, რომ საქართველო გააგრძელებს დემოკრატიულ განვითარებას და ჩააბარებს დემოკრატიის სიძლიერის ტესტს“.

[bookmark: _Toc512573752]„დემოკრატიული მოძრაობა - ერთიანი საქართველოსთვის“ ლიდერი ნინო ბურჯანაძე ბიძინა ივანიშვილს პოლიტიკურ ანგარიშსწორებაში ადანაშაულებს („კურიერი“)
21-საათიან „კურიერში“ ითქვა, რომ პოლიტიკაში რამდენიმე საათის წინ დაბრუნებულ ბიძინა ივანიშვილს, ნინო ბურჯანაძე პოლიტიკურ ანგარიშსწორებაში ადანაშაულებს. ოპოზიციის ერთ-ერთი ლიდერი ამბობს, რომ მის ბლოკში შემავალი ერთი პარტია, „გაერთიანებული დემოკრატიული მოძრაობა“ უკანონოდ, გრიგოლ ჯოჯუას გადაეცა, ამ გადაწყვეტილებით კი ნინო ბურჯანაძის ბლოკს ჩამოერთვა დაფინანსების ნახევარი, რაც წელიწადში 300 ათას ლარზე მეტია, უფასო სარეკლამო დრო და დამკვირვებლების დაფინანსება არჩევნებზე. ბლოკის ლიდერმა სასამართლოს უკვე მიმართა. სიუჟეტში ითქვა, რომ გრიგოლ ჯოჯუამ პარტიის ყრილობა მთავარი კომიტეტის გაფრთხილების გარეშე დანიშნა, თავმჯდომარის პოსტი ჩაიბარა, გადაწყვეტილება კი საჯარო რეესტრში პირველ ნოემბერს დაარეგისტრირა. პოლიტიკური პარტიების რეგისტრაციის სამსახურმა პარტიას ძველი სახელი, „ქრისტიან-დემოკრატიული მოძრაობა“ დაუბრუნა. მომხდარზე ნინო ბურჯანაძემ კონსულტაციები გიორგი კვირიკაშვილთან, იუსტიციის მინისტრთან, საჯარო რეესტრის ხელმძღვანელთან და უმრავლესობის წევრებთან დაიწყო. ბოლოს კი დადგინა, რომ საჯარო რეესტრის პოლიტიკური პარტიების რეგისტრაციის სამსახურს გიორგი კვირიკაშვილის ცოლის და ხელმძღვანელობდა და სწორედ მანანა ცინაძის ხელმოწერის შემდეგ, ნინო ბურჯანაძემ პარტია დაკარგა. სიუჟეტში ითქვა, რომ ქვეყნის პრემიერმინისტრის ოჯახის წევრი „კურიერის“ ზარებს არ პასუხობს, საჯარო რეესტრში კი აცხადებენ, რომ პარტია გრიგოლ ჯოჯუას კანონის სრული დაცვით გადაცა. ნინო ბურჯანაძის ბრალდებებს თავად ჯოჯუა გამოეხმაურა. პარტიის ახალი ხელმძღვანელი ოპონენტს ძველ სამართლებრივ დავას ახსენებს. მისი თქმით, ნინო ბურჯანაძემ „ქრისტიან-დემოკრატიულ მოძრაობას“ 2016 წელს ჯერ სახელი შეუცვალა და „გაერთიანებული დემოკრატიული მოძრაობა“ უწოდა, შემდეგ კი 3 წელი მის ფინანსებს მართავდა. „ქართული ოცნების“ წევრებისთვის ნინო ბურჯანაძის ბრალდებები გაუგებარია. მათი თქმით, ბიძინა ივანიშვილსა და „ქართულ ოცნებას“, ოპოზიციის ერთ-ერთი ლიდერის მიმართ ინტერესი არ აქვთ.
ნინო ბურჯანაძე: „უპრეცედენტო გადაწყვეტილება იქნა მიღებული ხელისუფლების მხრიდან, ბიძინა ივანიშვილის დავალებით. ბიძინა ივანიშვილმა და „ქართულმა ოცნებამ“ არ იკმარა ის, რომ გააყალბა საპრეზიდენტო არჩევნები, წაგვართვეს „დემოკრატიული მოძრაობა“. პირდაპირი ბრძანებაა ივანიშვილის მხრიდან, რომ მაქსიმალურად უნდა დასუსტდეს ჩვენი პოლიტიკური ორგანიზაცია. ჩვენს დასჯას ცდილობს ოლიგარქი იმიტომ, რომ ჩვენ მან ვერ დაგვიმონა. ჩვენ მივმართავთ საერთაშორისო თანამეგობრობას და დიპლომატიურ კორპუსს ჩავაყენებთ საქმის კურსში.   
ჟურნალისტი: თქვენ ახსენეთ, რომ ესაუბრეთ გიორგი კვირიკაშვილს. საუბრის დროს აღნიშნეთ, რომ საჯარო რეესტრში გადაწყვეტილება, მისი ცოლის დამ მიიღო?
ნინო ბურჯანაძე: გიორგი კვირიკაშვილი საქმის კურსშია ჩვენს პარტიასთან დაკავშირებულ პრობლემასთან, ყველა დეტალთან მიმართებაში. შედეგი ამ ცოდნას არ მოყოლია. მე მას ვუთხარი ყველაფერი, რისი თქმაც საჭიროდ ჩავთვალე.
ჟურნალისტი: მათ შორის ქალბატონი მანანა ცინაძის სახელი იყო დასახელებული?
ნინო ბურჯანაძე: კი იყო. მან სამართლიანი გადაწყვეტილების უზრუნველყოფა ვერ შეძლო“.
გრიგოლ ჯოჯუა: „არაუფლებამოსილი პირები განკარგავენ და ეს უკვე დამტკიცებულია 3 სასამართლოს მიერ. რეალურად, ჩვენ დავიბრუნეთ ჩვენი პარტიის სახელი, დავიბრუნეთ და აღვიდგინეთ ის ყველაფერი, რაც უკანონოდ ქონდა მითვისებული ბურჯანაძეს. 3 წლის განმავლობაში არაუფლებამოსილი პირები განკარგავდნენ სახელმწიფო ქონებას, რაც, მე ვფიქრობ, სისხლის სამართლის დანაშულია“.
ზვიად კვაჭანტირაძე: „ძლივს დავაბრუნებინეთ ინტერსი საკუთარი დაფუძნებული პარტიის მიმართ, მადლობა ღმერთს და არამგონია, მე მგონი, ეს არასწორი ინტერპრეტაციაა, არანაირი ინტერესი ბიძინა ივანიშვილს და „ქართულ ოცნებას“ ბურჯანაძის პარტიის მიმართ არ აქვს. პრემიერმინისტრის ცოლის დებსა და ცოლის ძმებსაც ერგებათ სამსახური, ზოგი უმუშევარია, სხვათა შორის, ბევრი. ამას, რა კავშირი აქვს ამასთან, ვერ გავიგე“.

[bookmark: _Toc512573753]ევროსაბჭომ საქართველოს მხარდამჭერი რეზოლუცია მიიღო
ევროსაბჭომ საქართველოს მხარდამჭერი რეზოლუცია მიიღო, რომელიც ოკუპირებულ ტერიტორიებზე ადამიანის უფლებათა დარღვევას ეხება. დოკუმენტში საუბარია ოკუპირებულ ტერიტორიებზე დევნილების დაბრუნებაზე, ასევე, იქ ევროკავშირის სადამკვირვებლო მისიის დაშვებასა და ეთნიკური წმენდის გამოძიების ვალდებულებაზე. ევროპის საბჭომ მოიწონა ის წინადადებებიც, რომელიც ქართულმა დელეგაციამ სხდომაზე ქვეყნის მხარდასაჭერად დააყენა. საქართველოს ხელისუფლებისთვის, ისევე როგორც ოპოზიციისთვის, ევროსაბჭოს მიერ მიღებული რეზოლუცია არის სიგნალი, რომ ევროპის პოზიცია ურყევია და ის საქართველოს ტერიტორიულ მთლიანობას შემდგომშიც მხარს დაუჭერს. სტრასბურგში გაკეთებული განცხადებების პარალელურად, შეფასებები გაკეთდა თბილისშიც. აღმასრულებელ ხელისუფლებაში ამბობენ, რომ ოკუპაციას ადრე თუ გვიან დეოკუპაცია მოჰყვება, საერთაშორისო მხარდაჭერა კი ამ მხრივ მნიშვნელოვანია. 
კილიონ მუნიამა: „მოხარული ვარ, რომ ანგარიშის განხილვა წარმატებით დასრულდა. ის გავიდა, როგორც რეზოლუცია. საქართველოს ნაწილში შესწორებების უმრავლესობა, რომელიც საქართველოს აშფოთებდა, კომიტეტმა და ასამბლეამ მოიწონეს. ვფიქრობ, რომ ეს თქვენი ქვეყნისთვის უმნიშვნელოვანესია და ვიმედოვნებ, რომ დევნილები შესაბამის დახმარებას მიიღებენ. ასევე, მათი უფლებებიც იქნება დაცული. საქართველოს შემთხვევა უნიკალურია. რუსეთთან ომის შემდეგ სამხრეთ ოსეთსა და აფხაზეთში მცხოვრებთა უმრავლესობა დევნილია, დღეს მათ საქართველოს სხვადასხვა რეგიონში ცხოვრება უწევთ. მნიშვნელოვანია გვახსოვდეს, რომ ამ ადამიანებს ევროპის საბჭოს 47-ვე წევრის მხარდაჭერა სჭირდებათ. ანგარიში ხაზს უსვამს იმ ფაქტს, რომ ამ ადამიანებს საცხოვრებელი სახლი, განათლება და ჯანდაცვა სჭირდებათ“.
თამარ ჩუგოშვილი: „ძალიან მნიშვნელოვანია, რომ ამ ტიპის ფორმატებში, სადაც მთელი ევროპიდან არიან პარლამენტის წევრები, ერთპიროვნულად უჭერდნენ მხარს საქართველოს ტერიტორიულ მთლიაონობას, ჩვენი დევნილებისთვის ძალიან მნიშვნელოვან სხვადასხვა საკითხებს და შესაბამისად, აძლიერებდნენ ზეწოლას რუსეთზე, რომ ჩვენი დევნილებისთვის მნიშვნელოვანი გადაწყვეტილებები იქნას მიღებული, მათ შორის ამ ფორმატის გამოყენებით“.
გიორგი კანდელაკი: „ეს რელოლუცია არის წინ გადადგმული ნაბიჯი იმ საერთაშორისო ბაზის შემუშავებაში, რომელიც უნდა გახდეს და ეს არ მოხდება ძალიან დიდი ხნის შემდეგ, როცა ამის შესაძლებლობა ჩვენ მოგვეცემა, ტერიტორიული მთლიანობის აღდგენისა და დევნილთა დაბრუნებისა“.
სოზარ სუბარი: „არც ის დრო არ არის შორს, როდესაც მოხდება ჩვენი ტერიტორიების დეოკუპაცია. ამის გარანტი არის სწორედ საერთაშორისო თანამეგობრობა, საერთაშორისო საზოგადოება, რომელიც ურყევად გვიჭერს მხარს და ეს რეზოლუციაც არის ერთი ნაბიჯი სწორედ ამ დეოკუპაციის გზაზე“.

[bookmark: _Toc512573754]საქართველო-ევროკავშირის ასოცირების საპარლამენტო კომიტეტის სხდომა
საქართველო-ევროკავშირის ასოცირების საპარლამენტო კომიტეტის სხდომაზე სიტყვით გამოვიდნენ შერიგებისა და სამოქალაქო თანასწორობის საკითხებში სახელმწიფო მინისტრი, ასევე, საქართველოს საგარეო და შინაგან საქმეთა მინისტრების მოადგილეები. სხდომის შემდეგ ქართველმა და ევროპელმა დეპუტატებმა ერთობლივი განცხადება მიიღეს, რომელშიც ვრცლად არის საუბარი ოკუპაციაზე. ეს დოკუმენტი და კონსულტაციები, რომელიც საქართველოს მოთხოვნით 2017 წლის ბოლოდან დაიწყო ევროპარლამენტთან, აისახება რეზოლუციაში, რომელსაც ევროპელი კანონმდებლები ივნისში მიიღებენ, აგვისტოს ომის 10  წლისთავთან დაკავშირებით. დღეს ყველა გამომსვლელმა განაცხადა, რომ საქართველოს ოკუპირებლ ტერიტორიებზე არსებული ვითარება არის რთული და აუცილებელია, დიალოგის გზით და მშვიდობიანი მოლაპარაკებების საშუალებით, განგრძობადი ოკუპაცია დასრულდეს. ახსენეს ოკუპირებულ ტერიტორიებზე მომხდარი ტრაგედიები და აღნიშნეს, რომ არჩილ ტატუნაშვილისა და გიგა ოთხზორიას მკვლელების დასჯა აუცილებელია, ამ მიზნის მიღწევაში კი საქართველოს ევროპელი პარტნიორები დაეხმარებიან.
სხდომაზე საქართველოს საგარეო და შინაგან საქმეთა მინისტრების მოადგილეებმა ევროპარლამენტარებს გააცნეს ის საკანონმდებლო  ცვლილებები და ინსტიტუციონალური მექანიზმები, რომლებიც ხელს შეუწყობს უვიზო მიმოსვლით გათვალისწინებული წესების დაცვას. ქართული მხარე შენგენის ზონაში თავშესაფრის მაძიებელთა რიცხვის კლებას შემოდგომაზე ელოდება. ქართველი დეპუტატების განცხადებით, ჩვენმა ევროპელმა პარტნიორებმა ძალიან კარგად იციან, რომ საქართველოს ხელისუფლება გააკეთებს მაქსიმუმს, რათა დროებითი შეჩერების მექანიზმის საქართველოს წინააღმდეგ გამოყენება, დღის წესრიგში არასდროს დადგეს.
ქეთევან ციხელაშვილი: „ჩვენ ვისაუბრებთ უსაფრთხოებასა და ჰუმანიტარულ გამოწვევებზე. რა თქმა უნდა, დღევანდელი შეხვედრის ერთ-ერთი მნიშვნელოვანი საკითხი ასევე იქნება ის უდიდესი ტრაგედია, რომელიც არჩილ ტატუნაშვილის სიცოცხლის ხელყოფას უკავშირდება. მიმდინარეობს გამოძიება, პარლამენტმა მიიღო შესაბამისი რეზოლუცია და ჩვენ გვაქვს ევროკავშირისა და ჩვენი პარტნიორების მყარი მხარდაჭერა იმაში, რომ ეს გამოძიება წარიმართოს ეფექტურად, არ შეეშალოს მას ხელი და გამოიკვეთონ ის პირები, რომელთაც მიუძღვით და აქვთ პასუხისმგებლობა  ამ ძალიან მძიმე დანაშაულში“. 
თამარ ხულორდავა: „ამ რეზოლუციაში არის ასახული ყველა საქართველოსთვის პრინციპული და მნიშვნელოვანი საკითხი. არის ასახული ის პრიორიტეტები, რომელიც ჩვენს ორმხრივ ურთიერთობებში გვაქვს, ის პროგრესი, რომელსაც ქვეყნამ მიაღწია და ასევე, რეკომენდაციები, რომელიც აქვს საქართველოს პარლამენტს და ევროპარლამენტს იმისთვის, რომ კიდევ უფრო წინ  წავიდეს საქართველოს ევროპული ინტეგრაციის პროცესი“. 
ოთო კახიძე: „საქართველოს პარლამენტმა მიიღო რეზოლუცია, შეიქმნა კონკრეტული მექანიზმი, რომელიც სადამსჯელო სანქციებს გაატარებს კონკრეტული დამნაშავეების მიმართ, ვინც იქნებიან მსჯავრდებულები ან ბრალდებულები ჩვენი მოქალაქეების გატაცების, წამებისა და სიცოცხლის ხელყოფისთვის. ევროპარლამენტის წინაშე ჩვენ, „ევროპულმა საქართველომ“ დავაყენეთ ინიციატივა, რომ ევროპარლამენტმაც გაავრცელოს სანქციები იმ პირებზე, ვინც იმ სიაში მოხვდებიან“.
სალომე სამადაშვილი: „რუსეთს არ შეუსრულებია არცერთი ვალდებულება, რომელიც აიღო საკუთარ თავზე, ამიტომ, ისევე, როგორც მინსკის ხელშეკრულების შემთხვევაში უკრაინაში, საქართველოს შემთხვევაშიც, ევროკავშირმა უნდა დაიწყოს მასშტაბური სანქციების საკითხის განხილვა რუსეთთან მიმართებაში“.     
ანდრეს მამიკინსი: „ჩვენ ძალიან კარგად გვესმის, რას ნიშნავს ევროპარლამენტის რეზოლუცია იმ ათიათასობით დევნილისთვის, რომლებიც საკუთარ სახლებში ვერ ბრუნდებიან. ამიტომ არის აუცილებელი ევროპარლამენტი და ყველა ევროპული სტრუქტურა ერთი ფრონტით გამოვიდეს და მკაფიო პოზიცია გვქონდეს. არჩილ ტატუნაშვილის მკვლელობა იყო შემზარავი ფაქტი. კონფლიქტს საქართველოს კიდევ ერთი მოქალაქე შეეწირა“.

ევროსაბჭოში, გენდერული თანასწორობის შესახებ გამართულ პანელურ დისკუსიაში დანიის, შვედეთისა და სერბეთის დელეგაციებთან ერთად, საქართველოს დელეგაციის ხელმძღვანელი, თამარ ჩუგოშვილიც მონაწილეობდა.
თამარ ჩუგოშვილი: „სამწუხაროდ, საქართველო ევროსაბჭოში ერთ-ერთი ის ქვეყანა არის, სადაც ქალთა პოლიტიკური მონაწილეობა ყველაზე დაბალია. ქვეყნის რეპუტაციისთვის ძალიან მნიშვნელოვანი არის ის, რომ ქალებსაც და კაცებსაც ჰქონდეთ თანასწორი შესაძლებლობები გადაწყვეტილების მიღების პროცესში. ძალიან საინტერესო იყო ჩვენი კოლეგების მოსაზრებების მოსმენა. სკანდინავიის ქვეყნებს ბუნებრივია, რომ ძალიან დიდი ხნის გამოცდილება აქვთ დაგროვილი და თანასწორობის უკვე ძალიან დიდი ტრადიცია აქვთ, თუმცა, სხვა ქვეყნები, რომლებიც ჩვენს მსგავსად განვითარების გზას გადიან, მათი გამოცდილების გაზიარება ჩვენთვის არის ძალიან საინტერესო“.

ევროსაბჭოში კორუფციული სკანდალი მწვავე დებატებით გაგრძელდა და რეკომენდაციების მიღებით დასრულდა. ევროპელი დეპუტატები იმ პირთა უფლებამოსილების შეჩერებისთვის ემზადებიან, რომლებიც დამოუკიდებელ ექსპერტთა ჯგუფის ანგარიშში მოხვდნენ, სადაც აზერბაიჯანის ლობირებისთვის ქრთამის აღებაზეა საუბარი. დოკუმენტში მოხვედრილი გავლენიანი და ცნობილი პოლიტიკოსების სია ვრცელია. ასამბლეის მოქმედი და ყოფილი წევრების კრიტიკა დარბაზში მთელი დღის განმავლობაში ისმოდა. დეპუტატებმა ევროსაბჭოს გენერალური მდივნის გადადგომაც მოითხოვეს, როგორც პოლიტიკურად პასუხისმგებელი პირის. სკანდალურ სიაში საბჭოს 5 მოქმედი წევრი მოხვდა, მათგან 2 „ევროპის სახალხო პარტიის“ წევრია. თანაგუნდელების სიაში ყოფნით შეშფოთებულია სტელა კირიაკიდესი, რომელმაც მაღალი ტრიბუნიდან პარტიის რეიტინგის ვარდნასა და კორუფციასთან ბრძოლაზე ისაუბრა. მან საბჭოში ცეზარ ფლორინ პრედა შეცვალა, რომლის გვარიც კორუფციულ სკანდალში ფიგურირებს და რის გამოც მან თანამდებობა დატოვა. სკანდალურ სიაში მოხვდა სტეფან შენაჰი, რომელმაც დღეს ევროსაბჭოში სიტყვით გამოსვლისას შეშფოთება ვერ დამალა. ის ამბობს, რომ სიმართლის დასადგენად ბრძოლას იწყებს, რადგან მას ეთიკური პრინციპები არ დაურღვევია. ბრალდებები მიუღებელია ევროპის საბჭოში აზერბაიჯანის დელეგაციისთვის. ისინი ჰიბრიდულ ომსა და ქვეყნის იმიჯის შებღალვაზე საუბრობენ. დეპუტატი სამედ სეიდოვიც სკანდალური სიის მონაწილეა. ეფექტიან გამოძიებასა და ხელმძღვანელ პირთა მხრიდან პასუხისმგებლობის აღების აუცილებლობაზე საუბრობენ საქართველოს დელეგაციის წევრებიც. მათ შორისაა „ევროპული საქართველო“, რომელიც „ევროპის სახალხო პარტიის“ წევრია და მათთან აქტიურად თანამშრომლობს. უკვე ცნობილია, რომ ამ სკანდალით მათ ურთიერთობებს საფრთხე არ ემუქრება.
ოლენა სოტნიკი: „ჩვენ გვაქვს ისეთი პოლიტიკური პასუხისმგებლობა, როგორც მხილებულ დეპუტატებს, პოლიტიკური პასუხისმგებლობა კი გულისხმობს, უარი თქვა იმ პოსტზე, რომელიც გიკავია, რადგან შენზე დაკისრებულ მოვალეობას თავი ვერ გაართვი“.
ევროსაბჭოს საპარლამენტო ასამბლეის წევრი: „საინტერესო იყო, რომ ამ კვლევაში არაფერი იყო ნათქვამი რუსეთზე. არც ერთი ბრალდება, როდესაც უამრავი კორუფციული შემთხვევის მიღმა სწორედ რომ რუსეთი დგას“.
სტელა კირიაკიდესი: „ჩვენ არ გავურბივართ პასუხისმგებლობასა და გამოწვევებს, მაგრამ სამწუხაროა, რომ ჩვენი პოლიტიკური ჯგუფიდან ანგარიშში კონკრეტული პირები არიან მოყვანილნი. პასუხსიმგებლობით უნდა ვეკიდებოდეთ იმას, რასაც ვამბობთ და უფრო მეტად უნდა ვიმუშაოთ ამ ორგანიზაციის ავტორიტეტის ასამაღლებლად. უნდა ვიზრუნოთ იმაზე, რომ საზოგადოებამ, ჩვენმა ამომარჩეველმა ჩვენი ნდობა არ დაკარგოს. შეურიგებელი ბრძოლა უნდა გამოვუცხადოთ კორუფციას. არ უნდა ვიყოთ ორიენტირებული იმედგაცრუებაზე და იმედით უნდა ვიყოთ განწყობილნი“.
სტეფან შენაჰი: „ანგარიშში ჩემი სახელი და გვარია შეტანილი და მიწევს ჩემი პატივისა და ღირსების დაცვა, რაც ადვილი არ იქნება. ყველაფრის მიუხედავად, არ ვაპირებ ბრძოლის შეწყვეტას. მე ვიბრძოლებ იმ ადამიანებისთვის, ვისაც დაცვა სჭირდება“.
სამედ სეიდოვი:  „ძალიან ვწუხვარ, რომ 2018 წელს ევროსაბჭოში ვხედავთ სტალინიზმს და შორს არ არის ის არასასიამოვნო შედეგები, რაც მოსალოდნელია. უკვე ვთქვი, რომ ერთი თვის წინ ასამბლეა ტაშს უკრავდა სერჟ სარგსიანს, ხალხმა კი ის გააგდო, როგორც კორუმპირებული და ძალაუფლების მიტაცების მოსურნე პირი. როგორ შეიძლება კორუფციასთან კავშირში არმყოფი ადამიანების მოხსენება კორუფციის შესახებ ანგარიშში. თუ პრობლემა გაქვთ მათთან, ვინც კანონსაწინააღმდეგო მოქმედება ჩაიდინა, მიიღეთ ზომები, მაგრამ რა შუაში ვარ მე. ანგარიშში წერია, რომ მე არავითარი კავშირი მასთან არ მაქვს, მაგრამ, როგორ ავუხსნა ჩემს ქართველ მეგობრებს, რომ არაფერ შუაში ვარ, როცა ანგარიშის სახელია კორუფცია და ტექსტში ჩემი სახელია ნახსენები?! ეს ჰიბრიდული ომია. საქართველოს, მოლდოვის, უკრაინის წინააღმდეგ ჰიბრიდული ომი მიმდინარეობს და, სამწუხაროდ, ის არ მთავრდება“.
გიორგი კანდელაკი: „მოხდეს მათი იდეტობის და ვინაობის დაფარვა, რათა მათ მისცენ უფრო ჩაღრმავებული და სრულფასოვანი ჩვენებები და მე ვფიქრობ, ის წმენდის პროცესი, რაც შეამცირებს რუსეთის გავლენას ევროპულ პოლიტიკაში, რაც დაიწყო ამ დოკუმეტით, გაგრძელდება და გააგრძელებს შემდეგი გენერალური მდივანი“.
ეკა ბესელია: „სპეციალური კომისიის შექმნა და ამ ანგარიშის მომზადება კორუფციის ფაქტებთან დაკავშირებით, თავისი შინაარსით და მასშტაბით არის ნამდვილად უპრეცენდენტო, რაც მე ვფიქრობ, რომ ევროსაბჭოს უფრო გააძლიერებს, რადგან ეს იქნება ძალიან მნიშვნელოვანი სიგნალი ყველა იმ ადამიანისთვის, რომელიც კონკრეტულ პოზიციას ან შესაძლებლობას მოხსენების წარდგენის დროს იყენებს საკუთარი ინტერესებისთვის“.

27 აპრილს, ბრიუსელში, ნატოს შტაბბინა ალიანსის წევრი ქვეყნების საგარეო საქმეთა მინისტრებს უმასპინძლებს. მინისტერიალზე განსახილველ საკითხებს შორის, პირველ ადგილზე რუსეთია. ნატოს გენერალური მდივნის განცხადებით, რუსეთის ყველა საშიშ ნაბიჯს ალიანსმა სათანადოდ უპასუხა, თუმცა მიიჩნევს, რომ როდესაც დაძაბულობა უმაღლეს დონეს აღწევს, დიალოგი უფრო მნიშვნელოვანი ხდება. იენს სტოლტენბერგმა საქართველოს შესახებ დასმულ შეკითხვასაც უპასუხა და განაცხადა, რომ ალიანსი წევრობისკენ მიმავალ გზაზე საქართველოს პროგრესს მიესალმება.
იენს სტოლტენბერგი: „დაძაბულობის ხარისხი მაღალია და ახლა უფრო მეტად მნიშვნელოვანია რუსეთთან საუბარი. ნატო რჩება მზად ღია დიალოგისთვის და ვემზადებით ნატო-რუსეთის საბჭოს შეხვედრისთვის. მეორე სესიაზე ჩვენ ვაპირებთ, რომ განვიხილოთ ახლო აღმოსავლეთში არსებული ვითარება. მინისტრები ისაუბრებენ სირიაზე, ირანზე და ბირთვულ შეთანხმებაზე. ჩვენ შემოგვიერთდება ფედერიკა მოგერინიც და ვისაუბრებთ იმაზე, თუ როგორ შეუძლიათ ნატოსა და ევროკავშირს თანამშრომლობა მეტი სტაბილურობის მისაღწევად. მალე მინისტერიალი გაიმართება დასავლეთ ბალკანეთსა და ნატოს ღია კარის პოლიტიკაზე. ნატოში მტკიცედ გვწამს ერთიანი და მშვიდობიანი ევროპის ხედვის. ყველა სახელმწიფოს აქვს უფლება, თვითონ განსაზღვროს თავისი გზა უსაფრთხოების იმ სივრცის გათვალისწინებით, რომელში ყოფნაც სურს. არავის აქვს ამ პროცესში ჩარევის ან ვეტოს უფლება. რუსეთი რომ არ თანხმდება ნატოში სხვა ქვეყნების გაწევრიანებას და სურს პატარა მეზობლებზე გავლენის სფეროს გავრცელება, არის ის სიტუაცია, რომელიც ნატოს ფასეულობებს ეწინააღმდეგება. საქართველო ნატოს ახლო პარტნიორია და ჩვენ პრაქტიკული და პოლიტიკური თვალსაზრისით, მას მხარს ვუჭერთ მაქსიმალურად. ასევე, მივესამებით საქართველოს მიერ მიღწეულ პროგრესს გაწევრიანების გზაზე. ასევე, ვაფასებთ იმ მრავალფეროვან მექანიზმებს, რაც პარტნიორობისთვის გვაქვს და საქართველოს მიერ ნატოს მისიებსა და ოპერაციებში შეტანილ წვლილს“.

[bookmark: _Toc512573758]საოკუპაციო ზოლის მიმდებარე ტერიტორიიდან საქართველოს კიდევ ერთი მოქალაქე გაიტაცეს
გორის მუნიციპალიტეტის სოფელ ქვეშიდან რუსმა ოკუპანტებმა 57 წლის სერგო დარბაიძე გაიტაცეს. ის სავარაუდოდ, ე.წ. საზღვრის უკანონოდ გადაკვეთის ბრალდებით დააკავეს. ოჯახის წევრების ინფორმაციით, სერგო დარბაიძე ნახირში გუშინ წავიდა და საქონელს, როგორც წესი საკუთარ ბაღში აძოვებდა. საღამოს 7 საათზე ის ოჯახს ტელეფონით დაუკავშირდა და გატაცების შესახებ თავად აცნობა. სოფელ ქვეშში დღეს გორის მერიც ჩავიდა. მისი ინფორმაციით, გატაცებული დარბაიძე ამ დროისთვის ცხინვალის იზოლატორშია გადაყვანილი. მომხდარის შესახებ კი ინფორმირებულია ყველა შესაბამისი სტრუქტურა, მათ შორის, ევროკავშირის სადამკვირვებლო მისია.  
ალექსი დარბაიძე: „დაკავშირებით 2-ჯერ დაგვიკავშირდა, ერთი რომ წაიყვანეს მაშინ, წამიყვანესო დაარეკინეს და მეორედ კიდე, მეორე დღეს დავურეკეთ და კარგად ვარო, არაფერზე ინერვიულოთო. ჩვენი ნაკვეთი იყო, ბაღი ჩვენი იყო და ძროხებს აძოვებდა ბაღში და იქიდან წაიყვანეს“.
გელა ელიზბარაშვილი: „ჩვენს ტერიტორიაზე, თავის საკუთარი ბაღიდან წაიყვანეს. საერთოდ არ აქვთ გადმოსვლის უფლება, სადაც თავიანთი საზღვარია, გეუბნებით, 300 მეტრზე მეტია და რად იყვნენ ჩვენს ბაღებში არ ვიცი“.
მზია ელიზბარაშვილი: „ადამიანი დილით რომ გათენდება იმას ფიქრობს, საღამომდე რა გავაკეთო, რომ პური შევჭამოო, სიცოცხლეა ეს? ეს გვინდა ახალ ვიღაცამ კაცი მოგვტაცოს? ეს კაცი ისეთი კაცი არ არის, რომ ვიღაცას რაღაცა დაუშავოს“.
კონსტანტინე თავზარაშვილი: „ადგილობრივი მაცხოვრებელია, სერგო დრბაიძე, რომელიც თავის საქონელს აძოვებდა. მოხდა მისი გადაყვანა ე.წ. საზღვრისპირა მხარეს და ჩავრთეთ ჩვენ ყველა შესაბამისი სამსახურები ამ საკითხთან დაკავშირებით, მიდის საკითხზე მუშაობა და მე ვიმედოვნებ, რომ მოკლე ხანში იგი თავის სახლს დაუბრუნდება“.

[bookmark: _Toc512573759]1992-1993 წლებში აფხაზეთში საქართველოს ერთიანობისათვის დაღუპული ქართველი გმირები დიღმის ძმათა სასაფლაოზე დაკრძალეს
1992-1993 წლებში აფხაზეთში, საქართველოს ერთიანობისთვის დაღუპული ქართველი გმირები 26 აპრილს, დიღმის ძმათა სასაფლაოზე, სამხედრო პატივით დაკრძალეს. 18 მებრძოლისა და 4 მშვიდობიანი მოქალაქის ნეშტი ოკუპირებული აფხაზეთიდან, რამდენიმე დღის წინ გადმოასვენეს. ისინი ამ დრომდე უგზო-უკვლოდ დაკარგულებად მიიჩნეოდნენ. სამების საკათედრო ტაძარში მათი სამოქალაქო პანაშვიდი 2 დღის განმავლობაში მიმდინარეობდა. „წითელი ჯვრის“ საერთაშორისო კომიტეტის ეგიდით, 11 ქართულ-აფხაზური შეხვედრა გაიმართა, მოლაპარაკებების შედეგად 148 ადამიანის ნეშტი უკვე იდენტიფიცირებულია. გადმოსვენების პროცესი გრძელდება და უახლოეს მომავალში კიდევ 177 მებრძოლის ცხედრის იდენტიფიცირება მოხდება.
სოზარ სუბარი: „მოხდა მათი იდენტიფიცირება, 22-დან 18 არის მებრძოლი, 4 არის სამოქალაქო, თუმცა ისინიც, გარკვეულწილად, ჩართული იყვნენ ამ საბრძოლო მოქმედებებში. თითოეული მათგანი არის გმირი, თითოეულ მათგანს აქვს თავისი ისტორია. მე გუშინ და გუშინწინ მთელი დღეები მშობლებს ველაპარაკებოდი, ველაპარაკებოდი მათ თანამებრძოლებს და საოცარ ამბებს ყვებიან. მართლაც, რომ გმირობა იყო თითოეული იქ გატარებული დღე. თითოეული მათგანი, როგორ იბრძოდნენ, როგორ მოხდა მათი დაღუპვა, რაღაცა განსაკუთრებული ისტორიებია, რომელზეც შეიძლება მთელი წიგნები დაიწეროს და ფილმები გაკეთდეს. თითოეული მათგანი იყო ადამიანი, რომელიც თავისი ნებით, ყოველგვარი დაძალების გარეშე წავიდნენ ომში, წავიდნენ სამშობლოსთვის და შემდეგ მათი საფლავები დაკარგვის პირას იყო. დღეს მათ მივასვენებთ იქ, სადაც მშობლებს შეეძელბათ მისვლა და ოჯახის წევრებს შეეძლებათ მისვლა“.
თეა წულუკიანი: „ჩვენი მეგობრების, „წითელი ჯვრის“ წარმომადგენლების და რა თქმა უნდა, ჩემი კოლეგა სამინისტროს, ბატონი სოზარ სუბარის უწყების თავდაუზოგავი შრომის შედეგად შესაძლებლობა გვაქვს, პატივი მივაგოთ ჩვენი მებრძოლების სულებს და მათი ცხედრები ღირსეულად მივაბაროთ მიწას. ეს ის ადამიანები არიან, ვინც ჩვენი ქვეყნის, სამშობლოს მთლიანობისთვის, სიმტკიცისთვის და სიძლიერისთვის იბრძოდნენ და მნიშვნელოვანია ეს დღე ახალგაზრდა თაობებისთვის, ვინც ომის შემდგომ პერიოდში დაიბადა, რომ მათ იცოდნენ, რომ ეს ბრძოლა უნდა გაგრძელდეს მშვიდობიანი მეთოდებით, იმისთვის, რომ ერთ დღეს მოხდეს დეოკუპაცია და გამთლიანება ჩვენი ქვეყნის“.
კახა კალაძე: „ოჯახებს ექნებათ შესაძლებლობა, კიდევ ერთხელ დაიტირონ. ძალიან მძიმეა ეს ყველაფერი, თუმცა ჩვენ ყველაფერი უნდა გავაკეთოთ იმისთვის, რომ გადავდგათ ნაბიჯები, რომ მოხდეს შერიგება, მოხდეს აფხაზების და ოსების, ჩვენი ძმების დაბრუნება“.
გედევან ფოფხაძე: „ჩვენი ტერიტორიული მთლიანობისთვის ბრძოლას კიდევ ბევრი მსგავსი ტკივილიანი გამოძახილი ექნება და ერთ-ერთი დღევანდელი დღე არის, თუმცა ის, რომ ჩვენი ტერიტორიული მთლიანობისთვის მებრძოლ გმირებს დღეს საქართველომ მართლმადიდებლური წესით პატივი მიაგო, რა თქმა უნდა, კარგია და ჩვენ სულ უნდა გვქონდეს იმის განცდა, რომ ეს ტკივილი ბოლომდე არასდროს არ დამთავრდება, სანამ საქართველოში არ აღდგება ტერიტორიული მთლიანობა“.
ვახტანგ ყოლბაია: „დასვენებულ პირთა შორის არიან პირები, რომლებსაც არ უომიათ, ესენი იყვნენ მშვიდობისმყოფელები, პროფესორები, ექიმები, მეცნიერები და იმათ მშობლებს განსაკუთრებული განცდა, რა თქმა უნდა, ჰქონდათ და ძალიან სიმბოლურია, რომ ისინი ერთად იპოვიან იმ სასუფეველს, რომელსაც ისინი ამ ხნის განმავლობაში ეძებდნენ“.
ზურაბ კოკაია: „როგორც დევნილთა და განსახლების სამინისტრომ და „წითელმა ჯვარმა“ გაარკვიეს, ჩემი ძმა, უშუალოდ ბატონი ჟულის დავალებით იყო გაგზავნილი, რაღაც დავალებაზე. მე ახლა ვერ გეტყვით, რა დავალებაზე, ყოველ შემთხვევაში, ფაქტია, რომ ამ დავალების შესრულების მომენტში არის დახვრეტილი. მე ვერ წარმომიდგენია საერთოდ, 25 წლის განმავლობაში უპატრონოდ როგორ იყვნენ, სადღაც ეს ხალხი და მე მინდა ვისარგებლო მომენტით, ძალიან დიდი მადლობა გადავუხადო უშუალოდ ბატონ სოზარ სუბარს, ძალიან დიდი მადლობა ბატონ გოგი ფაცაციას, „წითელ ჯვარს“, რა თქმა უნდა სამებას, რომ ყველანაირად აკეთებენ იმას, რაც ალბათ აი ამ ბიჭებს და აი ამ ქალბატონებს ალბათ ყველას ეკუთვნის“.
ბესო ძამუნაშვილი: „გაურკვეველი გრძნობა გვაქვს, სიხარულის და გულისტკენის ერთად. 5 დღეა შეგვატყობინეს ეს ამბავი და 5 დღეა ვერ გავერკვიეთ, უნდა გვიხაროდეს თუ არა. ალბათ, უნდა გვიხაროდეს მაინც, იმიტომ, რომ 25 წელი გავიდა და იმედი ასე თუ ისე, მაინც ჩამქრალი იყო“.
ბილიანა მილოშევიჩი: „22 ოჯახს, რომელთაც ოჯახის წევრი ჰყავდათ დაკარგული, დღეს მიეცათ გარდაცვლილთა გლოვის შესაძლებლობა. მათი იდენტიფიცირება „წითელი ჯვრის“ მეშვეობით მოხდა. 2400-ზე მეტი ადამიანია დაკარგული და ჩვენ ვცდილობთ დავეხმაროთ ოჯახებს, რათა იპოვონ თავიანთი ახლობლები. ხელისუფლებამ ყველაფერი უნდა გააკეთოს იმისთვის, რომ გაეცეს კითხვებს პასუხი დაკარგულთა ბედის შესახებ. ოჯახებისთვის ეს ძალიან მნიშვნელოვანია, რადგან ისინი უკვე 25 წელზე მეტია ელიან პასუხებს“.

[bookmark: _Toc512573760]აფხაზეთის საოკუპაციო რეჟიმი გალში სკოლების დახურვას აანონსებს („მოამბე“)
21-საათიან „მოამბეში“ გასულ სიუჟეტში თავდაპირველად საუბარი იყო გალის რაიონის სოფელ მეორე ოტობაიას საჯარო სკოლაზე, სადაც 200 ადგილობრივი მოზარდი სწავლობს. აღინიშნა, რომ აქ ისევე, როგორც გალის რაიონის დაბალი ზონის დანარჩენ 9 სკოლაში, რამდენიმე წლის წინ ქართულ ენაზე სწავლება პირველი კლასიდან მე-6 კალსის ჩათვლით აიკრძალა და რუსულით  ჩანაცვლდა. იმავე პერიოდში გაათავისუფლეს ქართველი დირექტორები და მათ ადგილზე აფხაზი კადრები დანიშნეს. ახლა აქ მორიგი ცვლილებებისთვის ემზადებიან. ვრცელდება ინფორმაცია, რომ გალის რაიონის 10 სკოლიდან 7 იხურება. „მოამბემ“ ენგურის ხიდზე აფხაზ ქალბატონს დაუსვა კითხვა, უნდა დაიხუროს თუ არა გალის რაიონში ქართული სკოლები და უნდა ისწავლებოდეს თუ არა ქართული ენა? მისი აზრით, აფხაზეთში სკოლები არ უნდა დაიხუროს. ქართული ენის სწავლებასთან დაკავშირებით კი ამბობს, რომ ამას რიგით მოქალაქეებს არავინ ეკითხება. სუს-ის საინფორმაციო-ანალიტიკური დეპარტამენტის დირექტორის მოადგილე ამბობს, რომ ამ საკითხზე ცენტრალური ხელისუფლება დეტალების დაზუსტებას ელოდება. ირაკლი ანთაძის თქმით, ამ თემაზე ინციდენტების პრევენციისა და მათზე რეაგირების მექანიზმის შეხვედრაზეც იმსჯელეს. 
ადგილობრივი: „უნდა იყოს ქართული სკოლა აუცილებლად. ქართულს არ დაუხრავენ. ეს არ გამიგონია, ჩემი შვილიშვილები დადიან იმ სკოლაში, მაგრამ ასეთი რაღაც არ ყოფილა“.  
ადგილობრივი: „ამბობენ იხურებაო, სოფლებში სამი სკოლა რომ არის, ერთში გაერთიანდება“.
ადგილობრივი: „ვინ თქვა, რომ სკოლები იხურება? ეს ასე არ არის. აფხაზური ენა სკოლებში აუცილებელია. რაც შეეხება ქართულს, იგი ამ ხალხმა არც ისე კარგად იცის. უბრალო ხალხი რა შუაშია? გადაწყვეტილებებს ზემოთ იღებენ. უკეთესია, როცა ბავშვებმა ყველა ენა იციან. აი ქართულს რაც შეეხება, ეს ძალიან რთული საკითხია, ეს ხომ აფხაზეთია“.
ირაკლი ნათაძე: „დგინდება დეტალები, რის შემდეგაც უკვე საჭიროების შემთხვევაში გადადგმული იქნება კონკრეტული ღონისძიებები“.

[bookmark: _Toc512573761]მოქალაქეებისთვის სესხების აღება მაისიდან გართულდება („კურიერი“)
21-საათიან „კურიერში“ ითქვა, რომ მოქალაქეებისთვის სესხების აღება მაისიდან გართულდება. ეროვნული ბანკის ახალი წესებით, ზოგიერთი მოქალაქე სამომხმარებლო სესხს საერთოდ ვეღარ აიღებს. კომერციულ ბანკებს კლიენტის გადახდისუნარიანობის, მისი შემოსავლებისა და ხარჯების დეტალური ანალიზის გარეშე, სესხის გაცემა აეკრძალებათ. როგორც სიუჟეტში ითქვა, დღეს გაირკვა, რომ ეროვნულ ბანკს თამაშის ახალი წესები კომერციულ სექტორთან არ შეუთანხმებია. კომერციული ბანკების ნაწილი არ მალავს, რომ ახალი წესები ზედმეტად მკაცრია. „საქართველოს ბანკის“ აღმასრულებელი დირექტორი პროგნოზირებს, რომ სესხების მოცულობას შემცირდება. სიუჟეტის ავტორის აზრით, ახალი წესები ყველაზე მეტად თვითდასაქმებულ მოქალაქეებს დაარტყამს. მაგალითად, ბაზრის მოვაჭრეს, ტაქსის მძღოლს ან აბიტურიენტების რეპეტიტორს, რომლებსაც რეგისტრირებული შემოსავალი არ აქვთ და სესხის აღებაც გაუჭირდებათ. ექსპერტები ამბობენ, რომ იმ შემთხვევაში თუ სესხის აღების მსურველს ბანკი უარს ეტყვის, ის ფულის მისაღებად სხვა, უფრო სარისკო გზას აირჩევს. გამკაცრებული რეგულაციები პირველ ეტაპზე საბანკო სექტორს შეეხება, თუმცა სამომავლოდ იგივე ვალდებულებები დაეკისრება მიკროსაფინანსო ორგანიზაციებსაც. ამ შემთხვევაში მათი დიდი ნაწილი საერთოდ დაიხურება. მიკროსაფინანსო ორგანიზაციებში აცხადებენ, რომ ქვეყანა 1990-იანი წლების პროცენტიანი სესხების პრაქტიკას დაუბრუნდება, როდესაც წლიური 120%-იანი განაკვეთით ხალხი ფულს კერძო მევახშისგან სესხულობდა. ეკონომისტები აცხადებენ, რომ ხელისუფლებამ ჭარბვალიანობის პრობლემის გადაჭრის სხვა გზა უნდა ეძებოს. სიუჟეტის ბოლოს აღინიშნა, რომ მკაცრდება არა მხოლოდ სესხის აღების, არამედ სასურველი ნივთის განვადებით შეძენის პროცედურაც. ამიტომ ექსპერტები ვარაუდობენ, რომ ტექნიკისა და სხვა ტიპის სავაჭრო ობიექტებს გაყიდვები შეუმცირდებათ. 
კახა კიკნაველიძე: „მე ვფიქრობ საკმაოდ მკაცრია და ესეთი ფორმით საკმაოდ მნიშვნელოვან გავლენას მოახდენს ბაზარზე. ამიტომ, ჩვენ დღეს უკვე გვაქვს კონსულტაციები ეროვნულ ბანკთან. რეგულაციები ეხება სამომხმარებლო სესხების მოცულობას და მის ზრდის ტემპებს და ვფიქრობ, რომ ესეთი ფორმით მნიშვნელოვანი გავლენა ექნება ამ სესხების მოცულობაზე და მის ზრდაზე. დღევანდელი ფორმით მე ვფიქრობ, იგულისხმება, რომ მთლიანი მოცულობა უნდა შემცირდეს“.
გიორგი კეპულაძე: „თვითდასაქმებულები ვინ არიან? დაახლოებით მილიონამდე ადამიანია თვითდასაქმებული. თვითდასაქმებულ ადამიანებს ვუზღუდავთ საბანკო სესხებზე წვდომას და მათ ვაიძულებთ, რომ გადავიდნენ ცოტა არაფორმალურ სექტორში, სადაც ნაკლები რეგულაციაა, პროცენტები უფრო მაღალია და პირდაპირ მიგვყავს ეს ადამიანები მევახშეებთან. თუ მე ბანკი სესხს არ მომცემს და მე მჭირდება ეს სესხი აუცილებლად, ეს მოთხოვნა ხომ არ გაქრება ფიზიკურად? ბანკი არ მომცემს, მე წავალ სხვასთან“.
ნიკოლოზ ფერიაშვილი: „უკვე შავ ბაზარზე ეძებენ ეს ადამიანები ფულს და დამერწმუნეთ, ალბათ, უფრო მეტი პროცენტები იქნება აქ და ნაკლები რეგულაციები და ნაკლები მომხმარებლის უფლებების დაცვა და ა.შ. მოთხოვნა, რომ არ იყოს, არც იარსებებდა ეს მიკროსაფინანსოები, არც ბანკებს ექნებოდათ შესაბამისი პროდუქტები. ეს შეიძლება სხვანაირად იქნას გადაჭრილი, იგივე ფინანსური განათლების ამაღლებით მოსახლეობაში და ა.შ.“.
გიორგი პაპავა: „ერთი შესაძლო დადებითი მხარე ის არის, რომ გარკვეულ ადამიანებს, რომლებიც მართლა შეიძლება უპასუხისმგებლოდ ეკიდებოდნენ თავიანთ ფინანსებს, ამის საშუალება აღარ მისცეს, თუმცა არ უწყობს მსგავსი რეგულაციები ხელს კონკურენციას, რადგან მე პირადად მჯერა, რომ მაქსიმალურად კონკურენტულ გარემოში არის შესაძლებელი საპროცენტო განაკვეთების კლება, განსხვავებული პროდუქტების შეთავაზება მომხმარებლებისთვის“.

[bookmark: _Toc512573762]ტანძიაში მოსახლეობა „RMG Gold“-ის წარმომადგენლებს დაუპირისპირდა
ხმაური და დაპირისპირება იყო ბოლნისის მუნიციპალიტეტის სოფელ ტანძიაში. ადგილობრივმა მოსახლეობამ, რომელიც უკვე ორ კვირაზე მეტია ღია კარიერების მშენებლობას უწყვეტ რეჟიმში აპროტესტებს, დღეს „RMG Gold“-ის ტექნიკას ტერიტორიაზე შესვლის უფლება არ მისცა. აქციის მონაწილეების პიკეტის გარღვევას კომპანიის წარმომადგენლები, დაცვის პოლიციასთან ერთად ცდილობდნენ. ადგილობრივები ამბობენ, რომ ღია კარიერის წესით ოქროს მოპოვება ბოლნისის რაიონში ისედაც მძიმე ეკოლოგიურ ვითარებას, კატასტროფამდე მიიყვანს.
საყდრისში ადგილობრივების პროტესტს შესაძლოა, მალე „საყდრისის გადარჩენის კომიტეტიც“ შეუერთდეს. საგანგებო განცხადება კომიტეტის წევრებმა დღეს გააკეთეს. მათ ძეგლთა დაცვის სააგენტოში დაუდასტურეს, რომ კომპანია RMG GOLD-ს განაცხადი, ტანძიაში ღია კარიერული წესით სამუშაოების დაწყების შესახებ უკვე შეტანილი აქვს და სავარაუდოდ, ორშაბათიდან ბნელი ხევის ტერიტორიაზე უკვე მძიმე ტექნიკის შეყვანასაც გეგმავს. აქტივისტები ხელისუფლებას მიმართავენ, ისტორიულ ძეგლებთან აფეთქებები არ დაუშვას და ღია კარიერული სამუშაოების ნებართვა არ გასცეს.
ადგილობრივი: „ამ ადგილას, რა უნდათ და რომ გადავიდნენ იქით, ააფეთქონ და მოიპოვონ ოქრო და კარიერი გააკეთონ და თან ღია კარიერი. ჩვენ, აქ ჩამოსახლებული ხალხი ვართ, სადღა წავიდეთ. რას ვაშავებთ ისეთს, ძალიან მაინტერესებს, რომ დაყენეს ასე პოლიცია, რა ვიცი, რა ხდება ბოლოს და ბოლოს“.
ადგილობრივი: „იქიდან კაზრეთიდან ვართ განადგურებულები და აქედან კიდე სამარეს გვითხრიან, ცოცხლად გვმარხავენ. სად უნდა წავიდეთ ჩვენ? სად უნდა გადაგვასახლონ? „ვაფშე“, რა უნდათ? იქ, პარლამენტში რომ სხედან კოხტად, ფეხი ფეზე რომ გადაუდიათ და  მილონებს რომ იღებენ და ჯიბეებში იტენიან, რატომ არ წუხდება რომელიმე პარლამენტარი, რატომ არ არის დაინტერესებული ამ ხალხით? კაციშვილი არ მოსულა ჩვენთან, ოცი დღეა აქ ვდგავართ. ერთი ადამიანი არ შეწუხებულა და არ მობრძანებულა ჩვენთან, არ მოსულა და არ დაინტერესებულა პროტესტით და ამ აქციით. რატომ არ მოდიან და არ გველაპარაკებიან?“.
ნინო ბურჭულაძე: „კომპანია „RMG GOLD“ 30 აპრილს გეგმავს ბნელი ხევის ტერიტორიაზე მძიმე ტექნიკის შეყვანას, რაც სავარაუდოდ, უკავშირდება მომავალში ღია კარიერული წესით სამუშაოების დაწყებას. ეს საფრთხეს შეუქმნის არა მარტო ბნელი ხევის უნიკალურ ბუნებას, თქვენი იცით, რომ ასობით ჰექტარი ტყე უკვე გაჩეხილია და დაახლოებით, იმდენივეს გაჩეხვა ემუქრება, ასევე, საფრთხის ქვეშაა ძეგლები. ჩვენ ვაპირებთ ადგილზე ჩასვლას  და ყოველ შემთხვევაში, ვეცდებით ის ტექნიკა დროებით მაინც შევაჩეროთ“.

[bookmark: _Toc512573763]სკვერები ძველი ავტოფარეხების ნაცვლად - მოქალაქეების პასუხი თბილისის მერის ინიციატივაზე („ქრონიკა“)
20-საათიან „ქრონიკაში“ გასულ სიუჟეტში საუბარი იყო იმ გამოხმაურებაზე, რომელიც თბილისის მერის ინიციატივას მოჰყვა, ძველი ავტოფარეხების დემონტაჟისა და მათ ადგილას არსებული ტერიტორიების გამწვანების შესახებ. 
როგორც სიუჟეტიდან გახდა ცნობილი, წერეთლის 93 ნომერში მცხოვრებმა 70-მდე მოქალაქემ 6 მეზობელი დაარწმუნა, რომ ეზოში ჩადგმული ავტოფარეხები დაენგრიათ. დღეს უკვე ყველა ერთად, რაიონის გამგებელს ტერიტორიის დასუფთავებისა და გამწვანების გეგმაზე ესაუბრნენ. ადგილობრივები ამბობენ, რომ მალე მათ შვილებს სათამაშოდ ახალი მწვანე ტერიტორია ექნებათ.
მერიის ინიციატივას ისანშიც გამოეხმაურნენ. ადგილზე, სადაც ცოტა ხნის წინ 4 რკინის კონსტრუქცია იდგა, რამდენიმე თვეში სტადიონზე მისული ბავშვებისთვის დასასვენებელი სივრცე და ტრენაჟორები მოეწყობა. 
სიუჟეტში აღინიშნა, რომ ავტოფარეხების სანაცვლოდ მოქალაქეებს კომპენსაციას არ სთავაზობენ, თუმცა პროექტის მომზადებასა და განხორციელებას გამგეობები სრულად აფინანსებენ, რაც მოსახლეობის ნაწილისთვის წამახალისებელი აღმოჩნდა. 
პროცესს აქტიურად აკვირდებიან დედაქალაქის საკრებულოში.
გარემოს დამცველები კი ამბობენ, რომ თუკი ქალაქის მასშტაბით მერიის ინიციატივას ბევრი გამოეხმაურა, ეკოლოგიური მდგომარეობა დედაქალაქში საგრძნობლად გაუმჯობესდება. 
ეთერ გაგუა: „ეს არ იყო მარტივი გადასაწყვეტი, მაგრამ, რაღაც უცებ მოხდა ეს და ერთიანად ყველამ თანხმობა განაცხადა ავტოფარეხების აღებაზე. ძალიან დაბინძურებული იყო ეს ადგილი, ფაქტობრივად, მანქანები ამ ავტოფარეხებში არ იყო. იყო რაღაც სამშენებლო ნაგავი და რაღაცები, რომელიც ხელს უშლიდა მეზობლებს“.
იოსებ ჯალათაშვილი: „გადავწყვიტეთ, აგვეღო ჩვენი ხელით ავტოფარეხები, იმიტომ რომ შეგვპირდნენ, სკვერს გააკეთებდნენ. იმედია, რომ გაკეთდება სკვერი და ტყუილად არ ავიღეთ ავტოფარეხები“.
ირმა ზავდარაშვილი: „როგორც კი დანგრევა ბოლომდე მივა, ნაგავს გავიტანთ ჩვენ და აქ ადგილი მოსუფთავდება იმისთვის, რომ სკვერი გაკეთდეს, პროექტის ავტორი მოვა და მოსახლეობასთან და ამხანაგობასთან შეთანხმებით გააკეთებს პროექტს“.
ანა მჭედლიძე: „ჩვენთან იგეგმება, რამდენადაც ვიცი ტრენაჟორების მოწყობა, სხვა უბნებში რომ იყო, მარტო აქ არ იყო. ხეს დარგავს, რაღაცას დარგავს მოსახლეობა. ბავშვებისთვის მშვენიერი სივრცეა აქ“.
კახა ლაბუჩიძე: „ეს პრეცედენტი არის კარგი მაგალითი იმისი,  როგორ შეიძლება უმტკივნეულოდ შევეხოთ ყოფილ ავტოფარეხებს, რომლებიც დღეს უკვე გამოუსადეგარია და რაღაც სათავსოდ არის ქცეული“.
რევაზ სოხაძე: „ჩვენ დღეს შეიძლება ვეღარც აღვიქვამთ იმას, თუ რამდენად დიდი სიმდიდრე გვაქვს ჩვენი ეზოების თვალსაზრისით და ვფიქრობ, რომ ეს პროექტი გამოხმაურებას პოვებს ჩვენს მოსახლეობაში“.
დავით ჟღენტი: „როდესაც გიგი უგულავა იყო თბილისის მერი, მისი ინიციატივა იყო და შესაბამისად, დავით ნარმანიამ აღნიშნული ინიციატივა შეაჩერა. რა თქმა უნდა, დიდი ყურადღებით დავაკვირდებით გიგი უგულავას მერობის დროს დაწყებულ ინიციატივებს და, ბუნებრივია, კარგი იქნება თუ კახი კალაძე ამ ყველაფერს გააგრძელებს“.
ნინო ჩხობაძე: „მწვანე ნარგაობა ეს არის კარგი მშთანთქმელი. ის აჩერებს მტვერს და აჩერებს გამონაბოლქვს, შესაბამისად, მიკროზონებში ის რეალურად შეაჩერებს იმ პროცესებს, რაც ახლა ვითარდება ქალაქში“.

[bookmark: _Toc512573764]სანაგვედ ქცეული საბავშვო ბაღის შენობა („კურიერი“)
21-საათიან „კურიერში“ ითქვა, რომ თბილისის ცენტრში, ერთ-ერთი საუკეთესო აღმზრდელობითი დაწესებულების, ნომერ მე-6 საბავშვო ბაღის შენობა უპატრონოდ არის მიტოვებული. აღინიშნა, რომ ადგილი, სადაც ჯერ კიდევ რამდენიმე თვის წინ ათეულობით ბავშვი სწავლობდა, ახლა სანაგვედ არის ქცეული. როგორც სიუჟეტში ითქვა, შენობა ისე დაცალეს, რომ ადგილზე დატოვეს ავეჯი, საწოლები, ლეიბები და სათამაშოები. ადგილობრივები, რომლებიც ბაღის მიმდებარედ ცხოვრობენ, ყვებიან რომ შენობა ყოველდღიურად იძარცვება. ნახევარ ჰექტარზე განთავსებული შენობიდან სხვადასხვა მასალების გატანის შესახებ ინფორმაციას ფლობს ოპოზიციაც. თბილისის საკრებულოს დეპუტატები „ნაციონალური მოძრაობიდან“ ამბობენ, რომ პასუხისმგებლობა მერიის მაღალჩინოსნებს ეკისრებათ. ოპოზიცია ეჭვობს, რომ ამ ადგილით მთავრობასთან დაახლოებული პირები არიან დაინტერესებული და იქ მალე სხვა დანიშნულების შენობა აშენდება. სიუჟეტში ითქვა ისიც, რომ მე-6 ბაღი 2007 წელს გარემონტდა, 2015 წელს კი მომზადდა დასკვნა, რომლის მიხედვითაც შენობა გამაგრებას ექვემდებარებოდა. არსებულ მდგომარეობაზე პასუხისმგებლობას იხსნის ბაღების მართვის სააგენტო. ხელმძღვანელი ამბობს, რომ შენობის მეთვალყურეობა მე-6 ბაღის დირექტორის მოვალეობაა. კახა გვანცელაძის თქმით, დაცვა უნდა გაძლიერდეს იქ, სადაც არავინ არაფერს იცავს. ოპოზიცია დედაქალაქის მერს სპეციალური განცხადებით რამდენიმე დღეში მიმართავს. დეპუტატები ბაღის ყოფილ შენობაში ინვენტარის აღწერას და ტერიტორიის დასუფთავებას მოითხოვენ
მოქალაქე: „დირექტორი უკლებაა.
ჟურნალისტი: აქედან ნივთები გაქონდათ?
მოქალაქე: თვითონ გაიტანა, სულ გაანადგურა. სულ ახალი ლოგინები იყო, საბავშვო მატრასები იყო, სულ გაატანა თავისიანებს, მთელი მერია იყო დასეული“.
თამარ ვაჭრიძე: „საბავშვო ბაღი არის გადაქცეული პოლიგონად, გაურკვეველი ინვენტარის და ა.შ. და უამრავი საწოლი, რომელიც შეიძლებოდა გამოყენებული ყოფილიყო, ეს არის 3-სათულიანი საწოლები, რომელიც გამოსადეგარია, ნებისმიერ ბაღს გამოადგებოდა ეს ინვენტარი“.
ირაკლი ნადირაძე: „ამ სურათის შემყურე, ალბათ, პირველი, რაც გახსენდება, ეს არის ჩერნობილის ტრაგედია და იქ მიტოვებული შენობები. ზუსტად ასევეა მიტოვებული და გაძარცული ეს შენობა. ჯერ კიდევ გუშინ, აქ კაბელები იყო დახვეული და გუშინ ღამე მოიპარეს და გაძარცულია აქ ყველაფერი“.
ლევან ხაბეიშვილი: „დედაქალაქის მერს, რომელიც ფაქტობრივად კომპასით გადაადგილდება დედაქალაქში, ურჩევნია მოვიდეს აქ. ის სელფვიდოები, რომელიც მას ძალიან უყვარს, ერთი აქედან, როგორ ჩაგვერთვება კახი კალაძე და ამ რეალობას, როგორ დაინახავს, ძალიან საინტერესო იქნება“.
კახა გვანცელაძე: „რაც შეეხება უსაფრთხოებას ინვენტარის და შენობის, ადმინისტრაცია არის პასუხისმგებელი, თუმცა საჭიროების შემთხვევაში, ჩვენ უზურუნველვყოფთ დამატებას დარაჯის ან დაცვის კონკრეტული კომპანიის“.

[bookmark: _Toc512573765]დაუსრულებელი და საშიში კორპუსები თბილისში („კურიერი“)
21-საათიან „კურიერში“ გასულ სიუჟეტში ითქვა, რომ თბილისში, მოსკოვის გამზირზე მდებარე ერთ-ერთ დაუსრულებელ მრავალსართულიან კორპუსში 150 მოსახლე თვითნებურად ცხოვრობს. მათი სიცოცხლე ყოველდღიურად საფრთხის ქვეშაა. კორპუსიდან ჩამოცვენილმა სამშენებლო მასალამ 9 წლის გოგონა დააზარალა. დაზიანებას მისი მცირეწლოვანი და-ძმა გადაურჩა, რომლებიც 9 წლის გვანცასთან ერთად, დილით სკოლაში მიდიოდნენ.
სიუჟეტში აღინიშნა, რომ მოსკოვის გამზირზე, 38 ნომერში, საცხოვრებელი კორპუსის მშენებლობა 2007 წელს დაიწყო, თუმცა მალევე შეჩერდა. სამუშაოების დაწყებიდან 11 წლის შემდეგ 14-სართულიანი კორპუსის მშენებლობა დღემდე არაა დასრულებული, მიუხედავად იმისა, რომ ყველა მობინადრეს თანხა ბოლომდე აქვს გადახდილი. წლებია ხალხი 14 სართულზე ფეხით ადის და სიცოცხლისათვის საშიშ სადარბაზოში გადაადგილდება. სამშენებლო მასალა შენობიდან თითქმის ყოველდღიურად ცვივა. დახმარების თხოვნით ხალხმა სამშენებლო კომპანიასა და თბილისის მერიას რამდენჯერმე მიმართა, თუმცა უშედეგოდ. კომპანიაში ეუბნებიან, რომ გაკოტრდნენ და მშენებლობის დასასრულებლად საჭირო თანხები აღარ აქვთ. სამშენებლო კომპანია „სასკოს“ ოფისში დღეს მხოლოდ იმას აცხადებენ, რომ მშენებლობა 2019 წლისთვის დასრულება.
რა პირობებში ცხოვრობს მოსკოვის გამზირზე 150 ოჯახი და როდის დასრულდება მშენებლობა, ინფორმაცია არ აქვთ მერიაში. მერიამ საშიში საცხოვრებელი კორპუსის შესწავლა „კურიერის“ მიმართვის შემდეგ დაიწყო. როგორც ილია ელოშვილი ამბობს, შეჩერებულ მშენებლობებთან დაკავშირებით, მერია გადაწყვეტილებებს უახლოეს მომავალში მიიღებს.
ჯანმრთელობისთვის სახიფათოდ და დაუშვებლად აცხადებენ სპეციალისტები მშენებარე კორპუსში ცხოვრებას. დარგის ექსპერტები პასუხისმგებლობას თბილისის მერიას აკისრებენ. მათი განცხადებით, აუცილებელია ყველა შეჩერებული მშენებლობის ინდივიდუალურად შესწავლა მოხდეს.
ადგილობრივი: „სკოლაში მიმყავდა ბავშვები. მოვდიოდით მე და ჩემი შვილი ხელიხელჩკიდებული, ჩამოვარდა ბათქაში, რომ გავხედე ბავშვს, სისხლი ფანტანივით ასხავდა. ტვინის შერყევის ნიშნებით ვიწექით... ამ კორპუსის მშენებლობა დიდი ხანია, რაც დაიწყო, დაახლოებით 2007 წლიდან, იქიდან მოყოლებული შენდება და აღარ დაადგა საშველი“.
ადგილობრივი: „ხალხი მაინც ცხოვრობს, რადგან არ ქონდათ წასასვლელი. სამშენებლო მასალებით არის სასვსე, გასასუფთავებელია. შახტები ღიაა, მოსახლეობამ თავის სახსრებით სცადა, რომ ამოექოლა ეს ღიად დარჩენილი შახტები, ლიფტები არ არის და ფეხით ჩავდივართ და ამოვდივართ ბავშვებთან ერთად“.
ადგილობრივი: „ჩემი შვილიშვილი, დილით, რომ წავიდა სკოლაში, გავიდა გარეთ და ბლოკის ნატეხი დაეცა ფეხზე. კიბეები რას გავს, ერთი ქალბატონი დაეცა, ბავშვით მოდიოდა“.
ადგილობრივი: „შახტები იყო სულ ცარიელი და ერთი ბავშვი ლამის ჩავარდა შიგ, კიდევ კარგი მიასწრო მშობელმა, თორემ ის ბავშვი ალბათ დღეს ცოცხალი არ იქნებოდა. გაკოტრდა კომპანია, ფული აღარ ქონდა და ვერ აკეთებს“.
ჟურნალისტი: თქვენ ამ კორპუსის შესახებ ინფორმაცია არ გქონდათ?
ილია ელოშვილი: „მე პირადად არ მქონდა, მაგრამ მერიაში იქნება ეს ინფორმაცია. ჩვენ თვითონ, სადაც განსაკუთრებით სახიფათოა, მივმართოთ კონსერვაციას ასეთი მშენებლობების და შესაბამისად, მოვთხოვოთ თანხები მფლობელებს. მეორე არის გარკვეულწილად ჩარევა მშენებლობებში და განვითარება ამ მშენებლობების ისე, რომ არ დაზარალდეს იქ არსებული მოქალაქეების ინტერსები“.
ირკალი როსტომაშვილი: „ლიფტის შახტა ღიაა, ვიღაც რომ ჩავარდეს, ვინ არის პასუხისმგებელი? მერიის პასუხისმგებლობაა. არ შეიძლება სამშენებლო პროცესის დროს არანაირი ნორმით, არც შრომის უსაფრთხოებით და არც სანიტარული ნორმებით, რომ ექსპლუატაციაში მიუღებელ შენობაში ხალხი ცხოვრობდეს“.
მალხაზ ბედიაშვილი: „მშენებლობა გაჩერებულია, ხალხი ელოდება ამ სახლებში შესახლებას, მაგრამ ადგილად არ იძვრის მათი პრობლემები“.

[bookmark: _Toc512573766]მოესწრება თუ არა ბათუმის საჭადრაკო ოლიმპიადისთვის ინფრასტრუქტურის მოწესრიგება („ქრონიკა“)
20-საათიან „ქრონიკაში“ გასულ სიუჟეტში თავდაპირველად აჩვენეს ბათუმში, ე.წ. ჭაობის დასახლება, სადაც მძაფრი სუნის მიზეზი არხია, რომელშიც კანალიზაცია ჩაედინება. როგორც ვახტან შამილაძის ქუჩის მცხოვრებლები ამბობენ, არხი ქვეწარმავლების ბუდეა, რის გამოც, ქუჩაში ბავშვებს ვერ უშვებენ. პრობლემაა მოუწესრიგებელი გზაც - მზიან ამინდში მტვერი, წვიმიანში კი ტალახი წლებია აწუხებს მოსახლეობას. ანალოგიური მდგომარეობაა ლადო ასათიანის ქუჩასა და მიმდებარე ყველა ჩიხში. ეს ქუჩები კი იმ ტერიტორიის მიმდებარეა, სადაც სექტემბერში მსოფლიო საჭადრაკო ოლიმპიადა უნდა გაიმართოს. აღინიშნა, რომ ყინულის სასახლის მიმდებარე ქუჩების მონაკვეთების რებილიტაცია სწორედ საჭადრაკო ოლიმპიადის სამზადისმა დააჩქარა. ქალაქის ვიცემერის განცხადებით, ე.წ. ჭაობის დასახლებაში ყველა ქუჩასა და ჩიხს მიხედავენ, თუმცა თავდაპირველად ქუჩების ის მონაკვეთები მოწესრიგდება, რომელიც ყინულის სასახლესა და სპორტულ კომპლექსს ესაზღვრება. სიუჟეტში ითქვა, რომ ოლიმპიადის ერთ-ერთი ლოკაცია ლეონიძის ქუჩაზე უნდა ყოფილიყო, თუმცა ამ კომპლექსის მშენებლობა ვერ ესწრება, რის გამოც ყინულის სასახლის მშენებლობა დაჩქარდა. მსოფლიო საჭადრაკო ოლიმპიადა მულტიფუნქციურ სპორტულ კომპლექსსა და ყინულის სასახლეში გაიმართება. აჭარის მთავრობაში ამბობენ, რომ სპორტულ კომპლექსს საქართველოს სპორტის სამინისტრო, ხოლო ყინულის სასახლეს აჭარის ეკონომიკის სამინისტრო ააშენებს. სიუჟეტის ბოლოს ხაზი გაესვა, რომ მსოფლიოს საჭადრაკო ოლიმპიადის საქართველოს ზღვისპირა ქალაქში ჩატარება 4 წლის წინ, 2014 წლის აგვისტოში გადაწყდა. ასპარეზობამდე სულ 5 თვეა დარჩენილი, სამუშაოები კი ამ დრომდე მიმდინარეობს. აჭარის ეკონომიკის სამინისტროში ირწმუნებიან, რომ სექტემბრამდე ორივე ობიექტი დასრულდება და რიგით 43-ე მსოფლიო საჭადრაკო ოლიმპიადას ბათუმი ღირსეულად უმასპინძლებს.
ადგილობრივი: „არის მტვერი საშინელება, სუნი საშინელება. შუადღისკენ, სამისკენ, ოთხისკენ თუ მაღალი სიცხე იქნება, გარეთ ვერავინ ვერ გამოდის. თუ ვინმე გაივლის, ცხვირზე ხელი აქვთ მოჭერილი, ისე ჩადიან. სტუმარი ვინც მოვა, მეორედ ის სტუმარი ოჯახში აღარ მოვა. ისეთი მდგომარეობაა აქ“.
ადგილობრივი: „სულ ასეა ეს არხი, იმხელა ქვეწარმავლებია გავრცელებული, რომ უკვე საშიშია, ბავშვებსაც გარეთ ვეღარ ვუშვებთ. სულ მტვერია, წვიმაში წყლები დგება. ძალიან კატასტროფული მდგომარეობაა. მერიასთანაც მიმართვები გვქონდა ჩვენ გაკეთებული კარგა ხანია, მაგრამ პასუხი არასდროს არ მოსულა დადებითი“.
თენგიზ პეტრიძე: „აღნიშნულ ქუჩებზე უშუალოდ ცენტრალური სისტემის მოწყობის სამუშაოები უკვე დასრულებულია, დარჩენილი არის მოსახლეობის დაერთება ახალ საკანალიზაციო სისტემაზე. გვაქვს გამოცხადებული ტენდერი ორივე ქუჩაზე - შამილაძის ქუჩაზეც და ლადო ასათიანის ქუჩაზეც. მცდარია ის აზრი, რომ ეს მონაკვეთები მოიცავს მხოლოდ და მხოლოდ ჭადრაკის ოლიმპიადასთან დაკავშირებით არსებული ყინულის მოედნის მიმდებარე ტერიტორიებს“.
რამაზ ბოლქვაძე: „საკმაოდ აქტიურად მიმდინარეობს სამშენებლო სამუშაოები. ჩვენ უახლოეს პერიოდში ველოდებით კანადიდან შესაბამისი მასალების მოწოდებას. როგორც ცნობილია, შენობა იქნება თბოეფექტური და ენერგოეფექტური და ჩვენ ვფიქრობთ, რომ უკვე პირველი სექტემბრისთვის მზად იქნება ეს ტერიტორია, რათა შევძლოთ მსოფლიო საჭადრაკო ოლიმპიადის ჩატარება“.

[bookmark: _Toc512573767]„მოამბე“ აგრძელებს პარლამენტის შუალედური არჩევნების მონაწილეთა ხედვის გაცნობას - გივი ჭიჭინაძე
სიუჟეტში ითქვა, რომ „ქართული ოცნების“ სახელით ვანისა და ხონის მაჟორიტარობისთვის, იმერეთის ყოფილი გუბერნატორი იბრძვის. გივი ჭიჭინაძე ამბობს, რომ წინა თანამდებობიდან გამომდინარე, ორივე რაიონის პრობლემებს კარგად იცნობს და მათი მოგვარების გეგმაც გაწერილი აქვს. ის სოფლებში ბუნებრივი აირის გაყვანასა და გზების მოწყობას, პირველი რიგის ამოცანად ასახელებს. უმუშევრობა კიდევ ერთი პრობლემაა, რომლის მოგვარების გზასაც გივი ჭიჭინაძე იმერეთის რეგიონის ტურისტული პოტენციალის განვითარებაში ხედავს. ინვესტიციების მოზიდვა, მისი თქმით, რეგიონს მეტი განვითარების შანს მისცემს. 
გივი ჭიჭინაძე: „ეს არის ორი უძველესი რაიონი, ძველი კოლხური ცივილზაციის დიდი ნაწილი, ასე რომ, თქვენ ხართ უძველესი ხალხი მთელს საქართველოში... ბოლომდეა მისაყვანი  გაზიფიკაციის პრობლემა, თითქმის ორივე მუნიციპალიტეტში დასრულების დონეზეა შეიძლება ითვას,  რამდენიმე სოფელი დაგვრჩა მარტო. გზები, რა თქმა უნდა,  გასაკეთებელი გვაქვს, ძირითადად ვანის მუნიციპალიტეტში დაგვრჩა მთის სოფლები. შიდა სასოფლო გზები, რა თქმა უნდა, გასაკეთებელი გვაქვს და ამ  მხრივ მიმდინარეობს მუშაობა. ბოლოს რამდენიმე თვის განმავლობაში 320 მილიონ ლარზე მეტია დახარჯული ამ მიმართულებით. უმუშევრობა, რა თქმა უნდა, ეს ქვეყნის ძირითადი პრობლემაა და  ამ მიმართულებითაც ვმუშაობთ. თუ არ გავიყვანეთ გზები, თუ არ მოხდა წყლისა და გაზის გაყვანა, არც ინვესტორი შემოვა და არავინ ფულს არ ჩადებს ამ მიმართულებით. ამიტომ, ჩვენ ვცდილობთ, რომ ყველა ის პირობა შევასრულოთ, რაც სახელმწიფომ უნდა შეუსრულოს ინვესტორს. ინვესტიცებიც უკვე წამოსულია, სახელმწიფო პროგრამებითაცც საკმაოდ ბევრი და საინტერესო საწარმოები გაიხსნა... ყველა ის პრობლემა ზეპირად ვიცი, რა პრობლემაც აქ არის და ჩემზე კარგად არცერთმა სხვა კანდიდატმა არ იცის ეს პრობლემები. მეორე და ყველაზე მთავარი ის არის, რომ  ჩემს უკან დგას ბატონი პრემიერი და მთელი გუნდი, ჩვენი მთავრობის გუნდი, რომელიც ორიენტირებულია, რაც შეიძლება სწრაფად და ხარისხიანად გადაჭრან ყველა ის პრობლემა და რა თქმა უნდა, ეს არის ჩემი უპირატესობა“.

[bookmark: _Toc512573768]„ევროპული საქართველოს“ ლიდერები ვანისა და ხონის ამომრჩეველთან წინასაარჩევნო შემაჯამებელ შეხვედრებს მართავენ
ხონში გამართულ შეხვედრაზე, მაჟორიტარი დეპუტატობის კანდიდატმა გიგი უგულავამ ამომრჩეველს BCG-ის მიერ ჩატარებული კვლევის შედეგები გააცნო. მან მოსახლეობას არჩევნებზე მისვლისა და საკუთარი ხმების დაცვისკენ მოუწოდა. ადგილობრივებს სიტყვით პარტიის თავმჯდომარე დავით ბაქრაძემ და გიგა ბოკერიამაც მიმართეს.
გიგი უგულავა: „ვანი და ხონი 28 აპრილს, „ქართულ ოცნებას“ ანახებს წითელ ბარათს და ეტყვის - კმარას. ეტყვის კმარას უიმედობას, უპატრონობას, რომელიც „ქართულმა ოცნებამ“ დათესა და ჩვენ შევეცდებით, არ დავკარგოთ ეს ორი წელიწადი, სანამ „ქართული ოცნება“ ისევ ხელისუფლებაშია, შემოვაბრუნოთ სიტუაცია და შვება ნახოს თითოეულმა აქაურმა მაცხოვრებელმა ადამიანმა“.

[bookmark: _Toc512573769]ტელეკომპანია „იმედის“ საქმეზე ყოფილი მთავარი პროკურორი მურთაზ ზოდელავა პროკურატურაში დაიბარეს
ყოფილი მთავარი პროკურორი, „ნაციონალური მოძრაობის“ წევრი მურთაზ ზოდელავა ბადრი პატარკაციშვილისთვის ქონების უკანონოდ ჩამორთმევის, ტელეკომპანია „იმედის“ სამაუწყებლო ლიცენზიის მოქმედების უკანონოდ შეჩერებისა და ტელეკომპანიის წილების იძულებით დათმობის საქმეზე, მოწმის სახით პროკურატურაში დაიბარეს. მურთაზ ზოდელავა საგამოძიებო უწყებაში დაბარებას, მის ბოლოდროინდელ განცხადებებსა და სამეგრელოში განხორციელებულ აქტივობებს უკავშირებს, სადაც ის „ნაციონალური მოძრაობის“ პარტიის ადგილობრივ ორგანიზაციას უდგას სათავეში.
გიორგი გრძელიშვილი: „2018 წლის 27 აპრილს, 13:00 საათზე საგამოძიებო მოქმედებაში მონაწილეობის მიღების მიზნით, საქართველოს ყოფილი მთავარი პროკურორი მ.ზ. საქართველოს მთავარ პროკურატურაში დაბარებულ იქნა მოწმის სახით. საქმე ეხება არკადი პატარკაციშვილის ქონების უკანონოდ ჩამორთმევის, ტელეკომპანია „იმედის“ სამაუწყებლო ლიცენზიის მოქმედების უკანონო შეჩერებისა და ტელეკომპანიის წილების იძულებით დათმობის დანაშაულებრივ ფაქტებს“.
მურთაზ ზოდელავა: „დაბარებული ვარ პროკურატურაში და  როგორც ჩანს, ეს არის ხელისუფლების პასუხი იმ საკითხებზე და იმ თემებზე, რომელზეც ჩვენ ვსაუბრობთ სამეგრელოდან. სამეგრელოში არის ტოტალური კორუფცია, ჩვენ დავიწყეთ ამაზე საუბარი და ამის პასუხი არის პროკურატურაში დაბარება. სამეგრელოში არის კლანური მმართველობა. ივანიშვილის მიერ ხელდასმული რამდენიმე კლანი ტოტალურ ტერორში ამყოფებს მოსახლეობას. ისინი არიან ბიუჯეტის ქურდები და ჩვენ ვახდენთ ამის დემონსტრირებას. ჩვენ ვამზადებთ კონკრეტულ საქმეებს სამხილებით, კონკრეტული ფაქტებით, კონკრეტული ადამიანები, რომლებიც ადასტურებენ კონკრეტულ კარტელურ მმართველობას სამეგრელოში. ეს არის პრობლემა, როგორც ჩანს ივანიშვილსთვის  და ზოგადად მთავრობისთვის და ისინი ამ უსუსური მოქმედებებით ცდილობენ, რომ ეს თემები გადაფარონ, მაგრამ კიდევ ერთხელ ვიმეორებ, დაბარება, რაღაც საქმის შეთითხვნა, რაღაც ტიპის ხელოვნური ბრალდებები, ამ პრობლემის, რა თქმა უნდა, არ გვეშინია ამ ტიპის ზეწოლის ხელისუფლებიდან“.

[bookmark: _Toc512573770]ერეკლე კოდუა მის წინააღმდეგ სისხლის სამართლებრივი დევნის დაწყებას ეხმაურება
სოდ-ის ყოფილი უფროსი ერეკლე კოდუა მთავარი პროკურატურის 25 აპრილის გადაწყვეტილებას გამოეხმაურა, რომელმაც ის ტელეკომპანია „იმედში“ უკანონოდ შეჭრისა და ტელეკომპანიის დარბევის საქმეზე, სამსახურებრივი უფლებამოსილების ძალადობით გადამეტების ბრალდებით, სისხლის სამართლებრივ პასუხისგებაში მისცა. 
ერეკლე კოდუა „ფეისბუქის“ საკუთარ გვერდზე წერს: „მეგობრებო, დღეს კიდევ ერთხელ გავხდი პოლიტიკური დევნის ობიექტი რუსი ოლიგარქის მსახური პროკურატურის მხრიდან. დღევანდელი მორიგი აბსურდული ფალსიფიცირებული საქმე ჩემთვის მოულოდნელი ნამდვილად არ ყოფილა. გასაკვირი მხოლოდ ისაა, რატომ დასჭირდა მათი ფანტაზიის დამწიფებას 6 წელი. მე ძალიან ვამაყობ, რომ შესაძლებლობა მომეცა მემსახურა ჩემს ქვეყანას და ჩემი წვლილი შემეტანა კრიმინალთან ბრძოლაში და მოსახლეობის უსაფრთხოების უზრუნველყოფაში. მე ძალიან ამაყი ვარ, რომ 2007 წელს ჩემი წვლილი შევიტანე იმაში, რომ ქვეყანა ხელში არ ჩავარდნოდა ერთ რუს ოლიგარქს, რომელიც მკველობასაც არ ერიდებიდა საკუთარი მიზნების შესასრულებლად. დღეს მეორე რუსმა ოლიგარქმა გადაწყვიტა შური იძიოს ჩემზე სწორედ ამის გამო. რაც არ უნდა გააყალბოთ მტკიცებულებები, როგორც არ უნდა დააშინოთ ადამიანები და რამდენი ხნითაც არ უნდა გამოკეტოთ ციხეებში პატრიოტები, ვერ შეცვლის ჩვენს სურვილს ვემსახუროთ ჩვენს სამშობლოს. პირობას გაძლევთ, მალე ქვეყანა მოიცილებს მოღალატე ხელისუფლებას და ხალხის ხარჯზე გამდიდრებულ რუს ოლიგარქს, ქართველი ხალხი დაიბრუნებს ხელისუფლებას და მომავლის რწმენას“.

[bookmark: _Toc512573771]„ნაციონალური მოძრაობის“ ზუგდიდის ორგანიზაციის თავმჯდომარემ სოციალურად დაუცველი ოჯახი მოინახულა
„ნაციონალური მოძრაობის“ ზუგდიდის ორგანიზაციის თავმჯდომარე მურთაზ ზოდელავამ სოციალურად დაუცველი ოჯახი მოინახულა. სოფელ ჭითაწყარში მცხოვრებ ოჯახს, სახლი რამდენიმე თვის წინ დაეწვა, მერიამ მათ მხოლოდ ერთჯერადი 1000-ლარიანი დახმარება აღმოუჩინა, სხვა ყველა სახის დახმარებაზე კი უარი უთხრა. მურთაზ ზოდელავა მოუწოდებს ხელისუფლებას, ბიძინა ივანიშვილის ხეების გადასატანად დახარჯული მილიონების ნაცვლად, ბიუჯეტის თანხა სოციალურად დაუცველებს მოახმაროს.
ჯუმბერ ხასაია: „ხედავთ, რა დღეშია, არც სახლი, არც კარი, არანაირი დახმარება ამათ არ აქვთ. ესეც ვიღაცამ აჩუქა. არც  ბეტონია ჩასხმული და არანაირი საშუალება ამათ არ აქვთ. 1000 ლარი გამოუყვეს და მეტი არაფერი“.
მურთაზ ზოდელავა: „სახლი ფაქტიურად აღარ არსებობს, დაიწვა ბოლომდე და ერთადერთი დარჩა ეს შენობა, რომელიც არის გადახურული, სადაც ისინი ფაქტიურად თავს აფარებენ. ამიტომ,  ხალხი მოითხოვს მერიისგან დახმარებას. ზუგდიდის ბიუჯეტიდან რომან ანთიას ოჯახს გამოუყვეს ათასი ლარი და ივანიშვილს მილიონ ორასი ათასი ლარი, ხეების სათრევად. ივანიშვილის სამართალი არის ეს“.

[bookmark: _Toc512573772]კოჯორში სოციალურად დაუცველმა ოჯახებმა კომპანია „თელასის“ წარმომადგენლებს დენის გათიშვის უფლება არ მისცეს
18-საათიან „კურიერში“ ითქვა, რომ კოჯორში, ყოფილი ბავშვთა სახლის შენობაში მცხოვრებმა სოციალურად დაუცველმა ოჯახებმა კომპანია „თელასის“ წარმომადგენლებს დენის გათიშვის უფლება არ მისცეს. ადგილობრივთა განმარტებით, ელექტროენერგიის საფასურს 28 ოჯახს ხუთი წელი მერია უხდიდა, ბოლო სამი თვე კი გადახდა შეწყვიტა, რის გამოც, მათ დავალიანება დაუგროვდათ. ისინი მიმართავენ მერიას ან ისევ დააფინანსოს ან დაუკანონოს ფართები და ინდივიდუალური მრიცხველები დაუმონტაჟდეთ. ადგილზე იმყოფებოდა „ნაციონალური მოძრაობის“ წარმომადგენელი. გამგეობაში განმარტავენ, რომ საფასური მოსახლეობამ თავად უნდა გადაიხადოს. გამგეობაში ამბობენ, რომ მუნიციპალიტეტმა თანხები სხვა სოციალური საკითხების მოგვარებისკენ მიმართა.
მოქალაქე: „მე პირადად, ინვალიდი ბავშვით ამომიყვანეს 10 თვის ხელშეკრულებით და მეხუთე წელია აქ ვართ გაუსაძლის პირობებში და პლუს ამას, გვითიშვენ ახლა დენს. ახლა ოფიციალურად მოვიდნენ და მთელი ეზო სავსე იყო პოლიციელებით, რომ უნდა გაეთიშათ დენი, ჩვენ ამას არ დავუშვებთ, მე მყავს ინვალიდი შვილი, რომელის სიცოცხლეც ნებისმიერ წამს შეიძლება შეწყდეს, მე თუ არ მექნება დენი, ბავშვს ვერაფერს ვერ გავუკეთენ“.
მოქალაქე: „მთავრობას ვთხოვთ, ჩვენ არც კანონებში ვერკვევით, არც ვიცით, არც გვაინტერსებს, ჩვენ ვართ ბენეფიციარები ამ შენობაში, კოჯრის ცენტრში ბავშვთა სახლის შენობაში, რომლებსაც გვჭირდება დენი. მიგვიყვანეთ იმ ზომამადე ან დაგვიმტკიცეთ ან აბონენტი გაგვხადეთ, განიხილეთ გთხოვთ მერიას, ბატონ კახი კალაძეს ვთხოვთ, მივიდეთ იმ მდგომარეობამდე, რომ ჩვენ გვქონდეს შუქი“.
ლევან ხაბეიშვილი: „ქართული ოცნების“ ხელისუფლებამ ეს ხალხი თავად შემოასახლა, ტაშიც დააკვრევინა, უთხრა, რომ ყველაფერში დაეხმარებიან. ამ ადამიანებს 1000 აქვთ სოციალური ქულა, ამათზე გაჭირვებული ადამიანები ფაქტობრივად არ არსებობენ, თუმცა 3 თვეა მას შემდეგ, რაც კახი კალაძის მთავრობა მოვიდა და გამგებელი დანიშნა მთაწმინდის რაიონში, უკვე აღარა ელექტროენერგიის საფასაურს არ უხდიან და აქედანაც ყრიან, სადაც თავად შემოიყვანეს და გაუფორმეს ხელშკრულებები. კაბინეტიდან გამოვიდეს დედაქალაქის მერი და ამ გაჭირვებულ ადამიანებთან ერთად ჩაწეროს სელფი და ისაუბროს იმ გაჭირვებაზე, რომელიც ადგილობრივებს აწუხებთ“.
დავით კირკიტაძე: „ამ 3 თვის მანძილზე ჩვენ აღარ ვუხდით ამ ადამიანებს ელექტროენერგიის საფასურს, რადგან თბილისში ძალიან ბევრგან არიან ესეთი სოციალურად დაუცველი ადამიანები, რომლებიც შეჭრილები არიან სხვადასხვა შენობებში და ეს იყო ერთადერთი ადგილი კოჯორში, სადაც მუნიციპალიტეტი უხდიდა ამ ადამიანებს ამ თანხას“.

[bookmark: _Toc512573773]გარემოს დაცვისა და სოფლის მეურნეობის მინისტრი სურსათის უვნებლობის საკითხებში ევროკომისარს შეხვდა
საქართველოს გარემოსდაცვისა და სოფლის მეურნეობის მინისტრი ლევან დავითაშვილი სურსათის უვნებლობის საკითხებში ევროკომისარს, ვიტენის ანდრიუკაიტს შეხვდა. მხარეებმა ევროკავშირთან ასოცირებისა და ღრმა და ყოვლისმომცველი სავაჭრო სივრცის შესახებს შეთანხმებით ნაკისრი ვალდებულებების შესრულების შესახებ ისაუბრეს და სამომავლო თანამშრომლობის საკითხები განიხილეს. ლევან დავითაშვილმა ევროკომისიის სოფლისა და სოფლის მეურნეობის გენერალურ დირექტორთანაც გამართა შეხვედრა.
ლევან დავითაშვილი: „ძალიან მნიშვნელოვანია ევროპის მხარდაჭერის გაგრძელება საქართველოში ლაბორატორიული და სურსათის უვნებლობის კონტროლის თვალსაზრისით, რაც მოგვცემს საშუალებას, რომ თავისუფალი ვაჭრობის რეჟიმით საქართველომ ისარგებლოს და მივიღეთ ჩვენ ამ საკითხში მნიშვნელოვანი დახმარება ევროკომისარის მხრიდან“.
ნატალია საბანაძე: „საკვების უსაფრთხოება და ჯანდაცვა, ეს არის 2 ის მიმართულება, რომელიც ჩვენთვის ძალიან მნიშვნელოვანია ასოცირების იმპლემენტაციის კუთხით, ასევე, ერთ-ერთი ყველაზე დიდი გამოწვევაა, იმიტომ, რომ საკმაოდ მაღალი და რთული მოთხოვნებია დაყენებული იმისთვის, რომ ევროპული ბაზარი გაიხსნას ქართული პროდუქციისთვის და სწორედ ამაზე იყო საუბარი, რა დახმარება გვჭირდება ჩვენ, განსაკუთრებით ლაბორატორიების კუთხით, როგორ უნდა გაიზარდოს ექსპერტიზა საქართველოში იმისთვის, რომ ჩვენი ექსპორტი ევროკავშირში გაიზარდოს“.

[bookmark: _Toc512573774]ოჯახში და ქალთა მიმართ ძალადობა იყო მთავარი თემა შსს-ში გამართულ შეხვედრაზე
შს მინისტრის მოადგილემ, ნათია მეზვრიშვილმა ქალთა მიმართ ძალადობის თემაზე დაგეგმილი საკანონმდებლო ინიციატივები სახელმწიფო უწყებების, სახალხო დამცველის აპარატის, არასამთავრობო და საერთაშორისო ორგანიზაციების წარმომადგენლებს გააცნო. შსს აღნიშნულ საკანონმდებლო ინიციატივებს მთავრობას უახლოეს დღეებში წარუდგენს.
ნათია მეზვრიშვილი: „საკანონმდებლო ინიციატივების შედეგად გაუქმდება შემაკავებელი და დამცავი ორდერების დარღვევის შემთხვევაში დღეს არსებული ადმინისტრაციული პასუხისმგებლობა და პიდაპირ დაწესდება სისხლის სამართლებრივი პასუხისმგებლობა. ასევე, გაცილებით მკაცრად დაისჯებიან ის ადამიანები, რომლებიც ოჯახურ დანაშულს განმეორებით ჩაიდნენ ანუ არაერთგზის ჩადენის შემთხვევაში“.
ეკა სხილაძე: „ბოლო წლების განმავლობაში გაიზარდა ოჯახში ძალადობს გამოვლენის მაჩვენებელი და სახალხო დამცველის რეკომენდაციით, მნიშვნელოვანი იყო, რომ დანერგილიყო რისკების შეფასების მექანიზმი, ასევე, გადახედილიყო არსებული კანონმდებლობა, რაც გათვალისწინებულ იქნა და უახლოეს პერიოდში ჩვენ ველოდებით, რომ შსს-ში დაინერგება ყველა ის მექანიზმი“.

[bookmark: _Toc512573775]ზვიად კვაჭანტირაძემ საქართველოდან შენგენის ზონაში გასვლასთან დაკავშირებულ საკანონმდებლო ინიციატივაზე ხელმოწერის გაუქმება გადაიფიქრა
15-საათიან „კურიერში“ ითქვა, რომ საპარლამენტო უმრავლესობის წევრი, ზვიად კვაჭანტირაძე საკუთარი ხელმოწერის გამოწვევის შესახებ მიღებულ გადაწყვეტილებას კიდვ ერთხელ ცვლის. დეპუტატმა, შენგენის ზონაში შესვლის შესახებ ახალ რეგულაციებს ჯერ ხელი მოაწერა, შემდეგ კი პარლამენტის კანცელარიას ხელმოწერის გაბათილების მოთხოვნით მიმართა. დღეს ზვიად კვაჭანტირაძე ამბობს, რომ ხელმოწერის გაუქმება გადაიფიქრა და ბიუროზე უკვე დარეგისტრირებულ საკანონმდებლო ინიციატივის მხარდაჭერას ძალაში ტოვებს. საპარლამენტო უმრავლესობა ახალი რეგულაციების შემოღებას ევროპის ქვეყნებში თავშესაფრის მაძიებელთა რაოდენობის ზრდას უკავშირებს.
ზვიად კვაჭანტირაძე: „მე აღარ გამოვიწვევ ჩემს ხელმოწერას უკან. მით უმეტეს, აღმოჩნდა, რომ რეგლამენტი ამას არც ითვალისწინებს. ასე, რომ გავაგრძელებ ამ კანონპროექტზე მუშაობას იმისთვის, რომ იგი იყოს აბსოლუტურად დახვეწილი და შეესაბამებოდეს ადმიანის უფლებებს უპირველესად და მათ შორის, ადამიანის უფლებებს ემიგრაციაზე“.

[bookmark: _Toc512573776]სკანდალი იაშვილის კლინიკაში
20-საათიან „ქრონიკაში“ გასულ სიუჟეტში ითქვა, რომ ჯანდაცვის სამინისტრომ იაშვილის კლინიკაში მონიტორინგის დასაწყებად აუცილებელი სასამართლოს განჩინება უკვე მიიღო. სამედიცინო დაწესებულებაში სამკაციანი კომისია შევა. უწყების წარმომადგენლები კლინიკაში დოკუმენტაციას შეისწავლიან და მედიკოსებისაგან ახსნა-განმარტებებს მოისმენენ. ჯანდაცვის სამინისტროს კონტროლის დეპარტამენტში აცხადებენ, რომ განჩინებას თან ერთვის 2 წლის ნენე მოდებაძისთვის საფრანგეთის კლინიკაში ჩატარებული სამედიცინო პროცედურების ამსახველი დოკუმენტაცია, თუმცა ამ დოკუმენტებში არის თუ არა საუბარი მცირეწლოვნის მუცლის ღრუში დოლბანდის ჩატოვების ფაქტზე, უწყებაში ჯერჯერობით არ საუბრობენ. იაშვილის სახელობის კლინიკის მედპერსონალის პასუხისმგებლობის საკითხის დაყენებას  და დასჯას ნენე მოდებაძის ოჯახი უკვე რამდენიმე დღეა ითხოვს. მცირეწლოვნის ჯანმრთელობის მდგომარეობის გაუარესებას ოჯახი იაშვილის სახელობის კლინიკაში ჩატარებულ ოპერაციას უკავშირებს. დედის და ბიძის განცხადებით, ოპერაციიდან რამდენიმე თვეში ნენეს ჯანმრთელობის მდგომარეობა გაუარესდა. ფრანგი პროფესორების ქირურგიული ჩარევის შემდეგ გაირკვა, რომ ქართველ ექიმებს მცირეწლოვნის მუცლის ღრუში ოპერაციის შემდგომ დოლბანდი დარჩათ. ოჯახის ინფორმაციით, მცირეწლოვნის მუცლის ღრუში დოლბანდი ფრანგმა ექიმებმა ღვიძლზე მიკრული იაშვილის კლინიკაში ჩატარებული ნაღვლის ბუშტის ოპერაციიდან 11 თვის შემდეგ იპოვეს. ორი წლის გოგონას საფრანგეთში ღვიძლი მარტში გადაუნერგეს. მოდებაძეების ოჯახი ამჟამად ბორდოში ცხოვრობს, სადაც ნენე რეაბილიტაციის კურს გადის. მედიკოსის პროფესიონალიზმში, რომელმაც ახალშობილს ნაღვლის ბუშტის ოპერაცია ჩაუტარა, ეჭვი არ ეპარება იაშვილის კლინიკის სამედიცინო დირექტორს. ივანე ჩხაიძის ინფორმაციით, ნენე მოდებაძე სტაციონარში უმძიმეს მდგომარეობაში შეიყვანეს. ეს ოპერაცია, შემდგომ კი ღვიძლის გადანერგვა, როგორც ჩხაიძე ამბობს, გოგონას გადარჩენის ერთადერთი შანსი იყო. ფაქტზე მიმდინარეობს გამოძიებაც. დადასტურდება თუ არა მცირეწლოვნის მუცლის ღრუში დოლბანდის ჩატოვების ფაქტი, ძიების დასრულების შემდეგ გაირკვევა. ჯანდაცვის სამინისტროს კომისია, რომელიც შესაბამის დასკვნას დადებს, იაშვილის კლინიკაში უახლოეს დღეებში შევა.
ნინო ხუციშვილი: „წარმოგვიდგინა ჩვენ იმ ორგანომ, რომელმაც მოგვმართა, საფრანგეთში ჩატარებული მომსახურების ამსახველი დოკუმენტაციით.
ჟურნალისტი: სადაც საუბარია დოლბანდის ჩატოვების ფაქტზე?
ნინო ხუციშვილი: ამას უკვე შესწავლის პერიოდში გამოვარკვევთ. ვნახოთ, რა ტიპის დარღვევები გამოვლინდება, გამოვლინდება თუ არა რაიმე ტიპის დარღევა, ამის მიხედვით, კანონმდებლობით გათვალისწინებულ ზომებს გაატარებს სამინისტრო“. 
გიორგი ალიბეგაშვილი: „მე ვთვლი, რომ უნდა იყოს პასუხისმგებელი მთელი კლინიკა. მისი მენეჯმენტი, თავის ექიმიანად და ექთნიანად. დაუჯერებელი ფაქტია, რომ ბავშვმა წელიწადი ატარა ტამპონი მუცელში სრულიად გაფუჭებული, ღვიძლზე მიკრული რომ იყო. სოკოს ჰქონდა შეჭმული მთელი ღვიძლი. ფაქტობრივად, ღვიძლი აღარ მუშაობდა“.
ლია ალიბეგაშვილი: „ჰქონდა დიდი მუცელი, წყალიც ჩაუდგა, ჰქონდა მაღალი სიცხეები, სისხლის ანალიზი სეფსისს აჩვენებდა. პროფესორმა საოპერაციო ბლოკიდან გამოიტანა ბინტის ტამპონი და მითხრა, ეს ვნახეთ ბავშვის მუცელშიო. ჩვენი მედიცინა საამაყო უნდა იყოს და არა სამარცხვინო“.
ივანე ჩხაიძე: „ექიმები, რომლებმაც ეს ოპერაცია ჩაატარეს, არიან სანიმუშო ექიმები... მოაჭერით ხელი იმ ადამიანს, რომლის ხელმაც ჩემი შვილი გადაარჩინა. ეს არის მშობლის მოთხოვნა, ამის უკან მე ვერაფერს ვერ ვხედავ ვერც ლოგიკურს, ვერც ახსნას. დოლბანდის ჩატოვების ფაქტი ჩვენთვის ცნობილია მხოლოდ და მხოლოდ მასმედიიდან. არც ერთი დოკუმენტაცია, არც ერთი ოფიციალური საბუთი საფრანგეთის კლინიკიდან არ გვინახავს, შესაბამისად,  ჩვენთვის ეს ფაქტი გახდება კომენტარის საგანი მხოლო მას შემდეგ, რაც ჩვენ ნამდვილად დავადასტურებთ და დავრწმუნდებით, რომ ეს მოხდა“.

[bookmark: _Toc512573777]ქურდობა ზუგდიდის მუნიციპალიტეტის მერიის ტერიტორიაზე
ზუგდიდის მუნიციპალიტეტის მერიის ტერიტორიაზე მძარცველებმა აკუმულატორები იმ მანქანებიდან მოიპარეს, რომლებიც მერიას ფაროსანასთან საბრძოლველად გარემოს დაცვისა და სოფლის მეურნეობის სამინისტრომ გუშინ გადასცა. სურსათის ეროვნული სააგენტოს უფროსის მოადგილე ზურაბ ლიპარტია აცხადებს, რომ ახალი აკუმულატორები უკვე ჩამოიტანეს და მანქანებიც მწყობრშია. შსს-მ ფაქტზე გამოძიება დაიწყო. ტერიტორიას კი სადაც ქურდობა მოხდა, შსს-ს დაცვის პოლიცია იცავს. 
ზურაბ ლიპარტია: „5 ერთეული მანქანა იყო, სამწუხაროდ, ამოიღეს აკუმულატორები, ფაქტიურად არც კი გვიმუშავია მანქანებით ჯერჯერობით, მაგრამ უკვე მწყობრშია ეს მანქანები და შესაძლებელია იმ პროგრამის განოხრციელება, რომელიც დაგეგმილი არის ზუგდიდის მუნიციპალიტეტში. ეს ის მანქანებია, რომელიც დარიგდა მთლიანად რეგიონში, მათ შორის ზუგდიდის მუნიციპალიტეტში“.

[bookmark: _Toc512573778]ზესტაფონის საკრებულოს ოპოზიციონერი დეპუტატი ქალაქის მერიას თანხების არამიზნობრივ ხარჯვაში ადანაშაულებს
18-საათიან „კურიერში“ ითქვა, რომ ზესტაფონის საკრებულოში „პატრიოტთა ალიანსის“ წარმომადგენელი, ქალაქის მერიას თანხების არამიზნობრივ ხარჯვაში ადანაშაულებს. გიგა გაბრიჭიძე ამბობს, რომ კახაბერ მახათაძემ ბიუჯეტიდან საკუთარი კეთილდღეობისთვის 36 496 ლარი დახარჯა. მერმა საკუთარი კაბინეტისთვის ახალი მაგიდა შეუკვეთა, მოაწყო კანცელარია, საკუთარ რესტორანში კი მერიის სხვადასხვა ღონისძიებებისთვის, ბიუჯეტის თანხას რიცხავს. საკრებულოს წევრის თქმით, ეს იმ ფონზე ხდება, როდესაც ზესტაფონის მცხოვრებლებს მერმა მატერიალური და სოციალური დახმარებები მოუხსნა. საკრებულოს წევრის ბრალდებებს ქალაქის მერიაში უპასუხეს.
გიგა გაბრიჭიძე: „შეაჩერა ეს დახმარებები და რესტორნებისთვის, ტორტებისთვის და თავისი კეთილდღეობისთვის ხარჯავს თანხებს. მინდა მივმართო შესაბამის უწყებებს, დაინტერსდნენ შესაბამისი რაიონის მერიაში არსებული სიტუაციით და მოახდინონ რეაგირება“.
ზესტაფონის მერიის წარმომადგენელი: „მერი ფიქრობს, რომ ეს არის მნიშვნელოვანი თუ სად მივიღებთ მოსახლეობას. ის, რომ სატელეფონო ქსელი ფუფუნება არ არის, არ ვდაობთ ამაზე; ის, რომ ტურნიკეტი უნდა იყოს, თანამშრომლების მოსვლა და წასვლა უნდა გაკონტროლდეს, ალბათ, ესეც არ არის ფუფუნება. ეს ბრალდებები უსაფუძვლოა“.

[bookmark: _Toc512573779]გორის მერიამ ერთი თვის წინ ჩატარებული სამუშაოები თავიდან დაიწყო
18-საათიან „კურიერში“ ითქვა, რომ ქალაქ გორის კეთილმოწყობის სამსახური იმ ბადებს აკერებს, რომლითაც ტურისტულ მარშრუტებზე არსებული უსახური შენობა-ნაგებობები ცოტა ხნის წინ შეფუთეს. კიდევ რამდენჯერ მოუწევთ ბადეების განახლება, გორის მერი ვერ აკონკრეტებს და არც გაწეულ ხარჯს თვლის არამიზნობრივად. კოტე თავზარაშვილის განცხადებით, შენობების დემონტაჟისთვის ტენდერი უკვე გამოცხადებულია.
კოტე თავზარაშვილი: „ბოლო დღეებში გორში და გორის სოფლებში იყო ძალიან დიდი ქარი და მოხდა ამ ბადეების ახევა. ახლა, შესაბამისი სამსახურები მივლენ, აღადგენენ ამ ბადეებს და ძველი სახე დაუბრუნდება ამ შენობებს“.

[bookmark: _Toc512573780]EMC-იმ დიპკორპუსს ნარკოპოლიტიკის რეფორმა გააცნო
„ადამიანის უფლებების სწავლებისა და მონიტორინგის ცენტრმა“, საერთაშორისო ორგანიზაციებსა და დიპლომატიური კორპუსის წარმომადგენლებს საქართველოში ნარკოპოლიტიკის რეფორმასთან დაკავშირებით ინფორმაცია მიაწოდა. მომხსენებლებმა ყურადღება პრობლემებზე გაამახვილეს. შეხვედრაზე EMC-ის იურისტებმა სამოქალაქო სექტორისა და იურისტების მიერ შემუშავებული რეფორმის კანონპროექტზე გაამახვილეს ყურადღება, რომლის მიღებაც, მათი თქმით, კანონმდებლების მიერ ამ დრომდე ვერ ხერხდება. პროექტის ავტორებმა ალტერნატიულ დოკუმენტზეც ისაუბრეს.

[bookmark: _Toc512573781]იტალიის ელჩის შეხვედრა საქართველოს ტექნიკურ უნივერსიტეტში
იტალიის ელჩმა სტუ-ს სტუდენტებთან საქართველოსა და იტალიის ურთიერთობებთან დაკავშირებით ლექცია წაიკითხა. ამის შემდეგ კი აღნიშნა, რომ იტალია მტკიცე მხარდაჭერას უცხადებს საქართველოს ტერიტორიულ მთლიანობას. 
ანტონიო ენრიკო ბარტოლი: „ურთიერთობები საქართველოსა და იტალიას შორის არის ძალიან მყარი, როგორც პოლიტიკურ დონეზე, ისე სხვადახვა საფეხურზე. იტალია მხარს უჭერს საქართველოს ტერიტორიულ ერთიანობას. ეს მეგობრობა კიდევ უფრო მჭიდრო ბოლო წლებში გახდა, როცა ჩვენი პრემიერები და მაღალი დონის პოლიტიკოსები არაერთხელ შეხვდნენ ერთმანეთს საქართველოსა და იტალიაში“.

[bookmark: _Toc512573782]ხორავას ქუჩაზე მოკლული მოზარდების საქმეზე მიმდინარე სასამართლო პროცესზე დღეს გამომძიებელი და ირიბი მოწმეები გამოკითხეს
დღევანდელ სასამართლო პროცესზე ექვსი მოწმე დაკითხეს. მათ შორის არიან მოწმეები, რომლებიც უშუალოდ არ მონაწილეობდნენ ინციდენტში, მაგრამ მოკლული მოზარდების მეგობრები არიან და აქვთ გარკვეული ინფორმაცია, თუ როგორ განვითარდა მოვლენები პირველ დეკემბერს. ასევე, გამოიკითხა გამომძიებელი, რომელმაც ჩაატარა საგამოძიებო მოქმედებები და მის ფარგლებში ფარულად ჩაწერა ერთ-ერთი მოზარდი, რომელმაც მიაწოდა ინფორმაცია თუ როგორ დაიწყო კონფლიქტი და როგორ განვითარდა მოვლენები. ამ აუდიო ჩანაწერთან დაკავშირებით ადვოკატები აცხადებენ, რომ ფაქტობრივად მასში მოყვანილი არცერთი ფაქტი არ ემთხვევა აქამდე უკვე დაკითხული მოწმეების ჩვენებებს, თუმცა თავად ეს მოზარდი, რომელიც ფარულად ჩაწერა გამომძიებელმა, ჯერჯერობით სასამართლოზე არ არის დაკითხული. ადვოკატებმა  კიდევ ერთხელ განაცხადეს, რომ მოზარდების მიერ სასამრთლოსთვის მიცემული ჩვენებები ერთმანეთს არ ემთხვევა. ადვოკატები ახლა უცხოელი ექსპერტების საქართველოში ჩამოსვლას ელიან, ვინაიდან, ჯერ კიდევ აქვთ კითხვები, თუნდაც იმ წარმოდგენილი ექსპერტიზის დასკვნის მიმართ, რომელიც წინა პროცესზე წარმოადგინა ბრალდების მხარემ. მათ აინტერესებთ, თუ რომელი დანით, რა ჭრილობაა მიყენებული. განსახვავებული შეფასება აქვს პროკურატურას. მათი აზრით, ამ დასკვნით დგინდება, რომ სწორედ საქმეში წარმოდგენილი ორი დანა არის დანაშაულის იარაღი და სხვა დანა არ ფიგურირებს. პროკურორმა დღეს კიდევ ერთხელ გააკეთა განმარტება წარმოდგენილ ექსპერტიზის დასკვნასთან დაკავშირებით. 
ზვიად ფხაკაძე: „ხსენებული პირი არის კონფლიქტის მონაწილე და საუბრობს დეტალებზე, როდის დაიწყო კონფლიქტი. ზუსტად იმ დროს ამბობს, რა დროც დაფიქსირებული არის სასამართლო სხდომაზე, ასევე, გამოძიების სტადიაზე მოწმეთა გამოკითხვის ოქმებში და ჩვენებებში... ის დანები, მხოლოდ ორი დანა ფიგურირებდა ამ საქმეში გარდაცვალების მიმართ, დადასტურებულია არამარტო ამ ექსპერტიზის დასკვნით, არამედ, დადასტურებულია სხვა ექსპერტიზის დასკვნებით, მათ შორის დნმ-ის, ექსპერტიზის დასკვნებით და ასევე, მოწმეთა ჩვენებებით“.
ტარიელ კაკაბაძე: „ფარულ ჩანაწერში სრულად არ ემთხვევა პირები, სრულად არ ემთხვევა თუ ვინ დაიწყო ჩხუბი, თუ ვინ, ვის სცემდა, ვინ, ვის ურტყამდა დანას და ა.შ. ანუ აღნიშნულთან დაკავშირებით ფარულ ჩანაწერში არის საკმაოდ განსხვავებული ინფორმაცია. ჩვენ მიგვაჩნია, რომ ეს განხვავება არის არსებითი, რაც სასამართლომ აუცილებლად უნდა გაიზიაროს. ის ექსპერტიზის დასკვნა, რომელიც წარმოადგინა ბრალდების მხარემ, არათუ ჭეშმარიტებას ადგენს, არამედ კიდევ უფრო მეტ ბუნდოვანებას აჩენს მოცემულ სისხლის სამართლის საქმეში. აღნიშნული ექსპერტიზის დასკვნაში საერთოდ არ არის მითითებული თუ რომელი დანით, რომელი ჭრილობა იქნა მიყენებული. არ არის მითითებული საქმეში არსებული დანებით იქნა მიყენებული ჭრილობები თუ სხვა დანებით. არ არის მითითებული, მთლიანად რამდენი დანა იქნა გამოყენებული და ძალიან მარტივია, არც იმაზეა რაიმე მითითება, თუ ვის მიერ  მიყენებული, თუ რომელი დანით მიყენებული არის სასიკვდილო ჭრილობა მიყენებული“.

[bookmark: _Toc512573783]სააპელაციო სასამართლოში ბიზნესმენ ბეგი გელენიძის პროცესი გაიმართა
სააპელაციო სასამართლოში ბიზნესმენი ბეგი გელენიძე თბილისის საქალაქო სასამართლოს გადაწყვეტილებას ასაჩივრებს. ბრალდება ყოფილ ბიზნესმენს თაღლითობას, უკანონო შემოსავლის ლეგალიზაციასა და გადასახადებისგან თავის არიდებაში ადანაშაულებს. მსჯავრდებულის ადვოკატის განცხადებით კი, ბეგი გელენიძეს პროკურატურა უკანონოდ მოპოვებული მტკიცებულებებით ედავება. ადვოკატი საქმეში სამართალდამცველი ორგანოების მაღალჩინოსნების შესაძლო ინტერესების შესახებაც საუბრობს.
კახაბერ სოსელია: „საქმეში იკვეთება სავარაუდო დაინტერესება კონკრეტული პირების მხრიდან. ეს საქმე სამართლებრივ ჩარჩოებს არის გაცდენილი. სამოქალაქო საქმეთა კოლეგიამ, პირველი ინსტანციის, გელენიძის ქმედება შეაფასა კანონიერად. აღსრულების ეროვნულმა ბიურომ ბეგი გელენიძის ქმედება შეაფასა კანონიერად, საჯარო რეესტრმა ბეგი გელენიძის ქმედება შეაფასა კანონიერად და ამ დროს სისხლის სამართლის საქმეთა კოლეგიამ სრულიად დაუსაბუთებლად და კანონიერ ჩარჩოებს მიღმა დამნაშავედ სცნო ის“.

[bookmark: _Toc512573784]სოფელ გურიანთაში სასოფლო სამეურნეო მიწის გარეშე დარჩენილი გლეხები დახმარებას ხელისუფლებისგან ითხოვენ
ოზურგეთის მუნიციპალიტეტის სოფელ გურიანთაში 15 ოჯახი მიწის გარეშე ადიდებულმა მდინარე ნატანებმა დატოვა. გლეხები ამბობენ, რომ წლების განმავლობაში მდინარემ 10 ჰექტრამდე მიწის ფართობი წაიღო. ადგილობრივებმა ხელისუფლებას რამდენჯერმე მიმართეს, თუმცა დახმარების ნაცვლად, მათი მდგომარეობა უფრო მძიმდება.
ადგილობრივი: „ვითხოვთ, კიდევ, რომ არ მოემატოს და მთლად უყანოდ არ დავრჩეთ, ამ წყალს სხვა მიმართულება მისცენ. მივმართეთ, განცხადებები მივიტანეთ გამგეობაში და სოფლის საკრებულოში, გვპირდებიან წელს იქნება, მომავალში იქნება და შედეგი ჯერჯერობით არ არის“.
ადგილობრივი: „წაიღო მიწები და 15 ოჯახი დარჩა უმიწოდ. ზოგს ქონდა 2000, შარშან ყანიანად წაიღო, ზოგს სათხილე აქვს გაკეთებული, სათხილეც წაიღო“.
კონსტანტინე შარაშენიძე: „ყოველ წელს ემატება და ადამიანები რჩებიან საყანე ფართობების გარეშე. ნელ-ნელა მიაქვს მდინარეს, რადგან კალაპოტი არის შეცვლილი. ამ ყველაფერს სჭირდება დროულად რეაგირება, ამ ხალხის გულისტკივილი ჩვენთვის ნაცნობია და რამდენიმე დღეში ამ პრობლემას გადავწყვიტავთ“.

[bookmark: _Toc512573785]„სინედოკ თბილისი“ 13-მა თანამშრომელმა დატოვა
როგორც „მაესტროს“ „ახალ ამბებში“ ითქვა, საერთაშორისო დოკუმენტური კინოფესტივალის დაწყებამდე რამდენიმე დღით ადრე ირკვევა, რომ 1 თვის წინ 13-მა თანამშრომელმა ფესტივალი დატოვა. მენეჯმენტის მხრიდან უსამართლო დამოკიდებულება, ბიუჯეტისა და მართვის სისტემის გაუმჭვირვალობა და უღირსი სამუშაო გარემო - სწორედ ამ მიზეზს ასახელებენ, რის გამოც თანამშრომლების დიდმა ნაწილმა აღნიშნული გადაწყვეტილება მიიღო, თუმცა მათი ბრალდებები ფესტივალის დირექტორის მიმართ საჯარო, მხოლოდ გუშინ გახდა. „სინედოკის“ ყოფილ თანამშრომლებს პროფკავშირულ დახმარებას „სოლიდარობის ქსელი“ უწევს. ორგანიზაციაში ამბობენ, რომ ფესტივალის დირექტორს გარკვეული დროის მანძილზე თანამშრომლებისთვის კუთვნილი სახელფასო ანაზღაურება არ გაუცია და დარღვევები ხელშეკრულებებთან დაკავშირებითაც არსებობდა. „სოლიდარობის ქსელი“ საქმეში აუდიტის სამსახურის ჩართვას ითხოვს. უკვე ყოფილი თანამშრომლების გადაწყვეტილების შესახებ, ფესტივალის დამფუძნებელმა იმეილით შეიტყო, რა დროსაც ის საქართველოში არ იმყოფებოდა. არჩილ ხეთაგური ამბობს, რომ თანამშრომლებმა მას ულტიმატუმის წერილი გაუგზავნეს, რისი მეშვეობითაც მართვის სადავეები მთლიანად გუნდის წევრებზე გადადიოდა. დირექტორი ჰყვება, რომ მას დიალოგის არაერთი მცდელობა ჰქონდა, თუმცა უშედეგოდ. დამფუძნებლისთვის ისიც საეჭვოა, რატომ გააჟღერეს ყოფილმა თანამშრომლებმა პრობლემების შესახებ ახლა და არა 1 თვის წინ. დაპირისპირების მიუხედავად, წლევანდელ ფესტივალს საფრთხე არ შექმნია. ორგანიზატორები ამბობენ, რომ დოკუმენტური კინოფესტივალი წინა წლებთან შედარებით, წელს ყველაზე მასშტაბურია და მაყურებლისთვის განსაკუთრებული იქნება. საერთაშორისო დოკუმენტური კინოფესტივალი წელს საქართველოში მეექვსედ ტარდება. დაწყებული სკანდალის მიუხედავად, ფესტივალი ოფიციალურად 3 მაისს გაიხსნება და 8 მაისის ჩათვლით გაგრძელდება.
ესმა ბერიკაშვილი: „ეს არ ყოფილა პირდაპირი წამოსვლა, ჩვენ მანამდე მენეჯმენტთან გვქონდა ხანგრძლივი დიალოგი, მოლაპარაკებები, ჩვენ შევქმენით დოკუმენტი, სადაც მკაფიოდ იყო გაწერილი ჩვენი, თანამშრომლების უფლება-მოვალეობები და დირექციის უფლება-მოვალეობებიც, თუმცა სამწუხაროდ, ჩვენ ვერანაირ შეთანხმებას ვერ მივაღწიეთ“.
ნინია რაჯაბაშვილი: „ამ წლების განმავლობაში დაგროვდა ძალიან ბევრი პრობლემა და ეს მხოლოდ ჩვენი, კონკრეტული ამ წლის ჯგუფის პრობლემა არ იყო, რადგან წინა წლებშიც ძალიან ბევრი ადამიანი, ანუ ჯგუფურადაც წასულან სამსახურიდან“.
სოფო ჯაჯანიძე: „იყო დავალიანება, არ ურიცხავდნენ ხელფასებს, კონკრეტულად ერთი ადამიანი იყო და დანარჩენებსაც, რაც იმუშავეს და ის მივწერეთ, რომ ჩაურიცხონ ხელფასები, რომელიც ჩაერიცხა ჩვენი წერილის მერე. ბიუჯეტი სად მიდის არ იციან, არავინ არ იცის. არ არის ზედამხედველობა“.
მარიამ ხიდიშელი: „მომსახურების ხელშეკრულებაა გაფორმებული და არა შრომითი ხელშეკრულება, რომელიც კოდექსით არის გათვალისწინებული, შესაბამისად, შრომითი ხელშეკრულების არ გაფორმება, თავიდან არიდებდა დამსაქმებელს იმ ვალდებულებებს, რომელსაც შრომითი კოდექსი აკისრებს მას“.
არჩილ ხეთაგური: „ჩემთვის იყო უკვე მეორეჯერ ასე ვთქვათ ცუდი სიურპრიზი. ჩემთვის რაც იყო აქ, ასე ვთქვათ მიუღებელი იყო ის, რომ მმართველობა ფაქტობრივად ამ დოკუმენტიდან გამომდინარე გადავიდა ჯგუფზე. რომ ვთქვა, რომ მოტივი ფესტივალის ჩაშლაა, მაშინ ეს რაღაცა ფაქტი უნდა მქონდეს, რომ მაინც და მაინც ჩაშლა არის, თუმცა, საქმე მიდის იქით, რომ ფესტივალის სახელი ტყდება“.
მედეა შარიქაძე: „ფესტივალზე მონაწილეობას იღებს 60-ზე მეტი დოკუმენტური ფილმი, გვყავს სტუმრები 30-ზე მეტი ქვეყნიდან და არის უაღრესად საინტერესო პროგრამა. ჩვენი სტუმარი ქვეყანა წელს იქნება რუმინეთი“.

[bookmark: _Toc512573786]„სოლიდარობის ფონდმა“ საქველმოქმედო აუქციონი გამართა 
„სოლიდარობის ფონდის“ ორგანიზებულ საქველმოქმედო აუქციონზე, ონკოლოგიურ დაავადებათა დიაგნოზის მქონე ბავშვებისა და 22 წლამდე ახალგაზრდების დასახმარებლად ხელოვანები გაერთიანდნენ. საღამოზე წარმოდგენილი იყო ცნობილ მხატვართა 36 ტილო, ასევე, გამოიფინა საზოგადოებისთვის ცნობილი ადამიანების პირადი ნივთები. „სოლიდარობის ფონდმა“ ის კომპანიებიც გამოავლინა, რომლებმაც 2018 წელს ბავშვებს მნიშვნელოვანი დახმარება გაუწიეს. ღონისძიებას ხელისუფლების, დიპლომატიური კორპუსისა და კერძო სექტორის წარმომადგენლები დაესწრნენ. 

